
100 ILDƏ 100 ŞAIRIN 100 ŞEIRI kitabına 
XX –XXİ əsrlərdə talış dilində yazıb-yaradan şa-
irlərin şeirlərindən seçmələr daxil edilib. Bura-
da həm yaşlı (Zülfuqar Əhmədzadə - 1898-1942, 
Tofiq İlham - 1941-2000, Azad Talışoğlu – 1924-

olunur. Almanax talış poeziyasının inkişaf yo-
lunu əks etdirir.

VƏSƏ

Xosə  əhandon! Şımə bə dast qətə çəmə 
şinə-şəkə inə zıvonədə - tolışə zıvonədə çapbıə 
de ın şeirə kitobi məxsusən  dı qılə çiy neziku 
zıney imkon kardey bəzıneşon:

Oxonə sa sorədə tolışi zıvonədə poeziyə 
ofəyə şairon iyən çəvon har qılə ofəyəvoniku i 
qılə şeirə nımunə.

In kitobədə  pelıvə bıə ki, oxonə sa sorədə 
tolışə zıvonədə ofəyəvon bıə hiç qılə ədəbiyə 
simo çe yodo benışo. Əvon qılə-qılə de əlifbo 
sirə edaştə bıən. Demiən almanaxi tərtibbıkə 
votey pidəşe ki, çe şairon arədə  əvon fərğ noy-
dənin, çəvon har qılə bo əməro–bə xəlğiro azi-
ze.

Tolışə zıvoni dəvardə ro vey bə torıxi nı-
ğılon şedə. Çəyku iminə səmovi kitob hisobbıə 
“Əvestə”ku jıqo vey torıxə səvonon xəbəon doy-
dən. Tolışə zıvon ariyon ən ğədimə zıvononədə 
qıləye. Torıxəzınon ın zıvoni rəğ-rişə çe Mada , 
Atropatena rəsmi zıvoni-bə azəri zıvoni bekar-
dedən.

Sıxanəzınon votedən ki, ımrujnə tolışə zı-
vonə ədəbiyoti har janrədə əsər ofəyə kardey 
imkononış vey hevuje. Imruj de xəlği ofəyə-
mandon hınə ın əsəron bə  miyon noə bedən. 

Çəvon həm məzmun, həmən formə rujbəruj 
qəncin bedən. Çəmə doxiliyə imkononro ın ki-
tobədə əmə əncəx bə poeziyə nımunəon ovar-
dəmone. De Xıdo ovandi umımon heste ki, to-
lışə zıvonədə nəsr nımunəonən bo çap kardey 
imkonon bə məydon bomen.

Çe xose ki, tolışə zıvonədə poeziyə ofəyən-
don ha ruj vey bedən. In əsəron mevzuonən 
ranqinin: Vətənpiəti, bəıştə xəlği, bə zıvoni, to-
rıxi, fərhənqi, bəıştə xeyzoni, pə-moə, boə-ho-
və, pəvəndi, fərzəndi, bəıştə di, məholi, dıyo, 
bandı-ku, vişə, doon, pərəndon məhəbbət, icti-
moiə etiroz, i qılə sıxan – har mevzu Şımə ənə 
iyo vindey bəzıneşon.

In ərməğonədə cəm bıə əsəron çe poeziyə 
curəbəcurə forməonədə nıvıştə bıən. Lirikə şe-
iron iyən soneton, həcv iyən co satirikə şeiron, 
ğəzəlon iyən bəhri- təvilon bə Şımə və bebəşe. 
Imən bə Şımə i kərəən imkon doydə ki, Şımə to-
lışə zıvoni imkonon vindey, bə co-co tərəfo diyə 
kardey bızıneşon.

Əyən bıvotom ki, tolışə poeziyə almanaxi 
çap kardey hiçən iminə nımunə ni: Çe ın alma-
naxisə  bə nav de rəhmətşə ustod prof. Nəvuzə-
li Məmmədovi (Xıdo ustodi rufi şo bıkə) redak-
tə “Tolışi ərməğon” (1993), “Gəl bizim yerlərə” 
(2017) iyən “Boy bə Tolış” (2018) nomədə  
tolışə şairon ofəyəvonəti nımunəon əksbıkə 
almanaxon  çap bıən. Imon nişo doydən ki, ım-

ATAXAN VƏLİ ƏBİLOV

rujnə ruj çəmə zıvoni qəncin kardeədə xəyli 
şairon hestin.  Əvon ıştə inə zıvoni jivneyro mı-
codilə bardedən, Xıdovandi –oləmiku bo əvon 
har qıləyro xəşəconi, dırozəji, tolışə zıvoni roə-
də tijə ğələm nıco kardedəmon.

In almanaxi tolışə zıvoni zınə har şəxs: 
mıəlimon, şoqirdon, zıvonşınoson, əy omutey 
piyəkəson, volideynon, co həvəskoon oko doy 
bəzınen.          

Çe kitobi borədə ıştə nıcoon, bə Şımə 
peqinə nırəsə cəhəton, ın almanaxi bə bəğiyə 
vardeədə zəhmətış bıə şəxson de nobənoə vo-
sitəon rosney bəzıneşon. Şımə reaksiyon omə 
soronədə ın koy  həniyən təkmil formədə bə-
nav bardeyro bə əmə yolə koməqon bey bə-
zınen. Bəro ıştə fikri voteədə, nıcoon bə qəv 
vardeədə, nırəsə cəhəton bekardeədə kıvoləti 
məkən.

De Xıdo ovandi bə Şımə har qıləy ın kitobi 
handeədə rufi rohətəti nıco kardedəmon.

AFİQ UMMAN (1985)

ĞƏZƏL

Az qıləy eşği mərizim ki, əzobış hələ ni
Əçəy həlbət, bənə Məcnuni kəxobış hələ ni.

Ya rəb, əy vindeku mandəm bəçəy insofi umi,
Noz-ğəmzəş veye-vey, hışkə cəvobış hələ ni.

Çımı harçand şikatım ni əçəy həsrətiku
Eşği zil voşnədə mıncır bə kəbobış hələ ni.

Səcdə zikron, mı dəçəy nomi əvəz kardedənim
Hiç qıləy zahidi anəndə səvobış hələ ni.

Çimi-çəy dəftərədəy Ummoni şeyron, ğəzəlon
Bəştə şair votedə, iqlə kitobış hələ ni.

AKİF SOLTAN (1944-2020) 

BIÇIN

Əqəm pidə dastdə vıli buş bıbu, 
Iştə kaştə boğədə səvıl bıçın. 
Əqəm pidə ıştı hardəy nuş bıbu, 
Iştə kaştə zəmində sımbıl bıçın.

Zil əbıni ha bısuto, çulədə, 
Nun əbıni çı şartuki pulədə.
Ta bə oxoy zu bıpiyo dılədə 
Iştə kaştə boğədə ləl-qıl bıçın. 

Bə har vindəy ıştə dıli şo məkə,
De co vırəy teğon dasti xo məkə. 
Dılən boğçəy, bo har dıli oməkə,
Dılı koncoy, okə əyo, dıl bıçın. 

Çiç bebəşe co zıvoni nozədə
Tum bedəni zımıstoni kuzədə,
Betəm məçın  voş-vəşənə pozədə, 
Şini pidə Həşyədə hındıl bıçın. 

Soltan, bardə tınən şe`rə baxtədə, 
Boki diye, boki votdəş vaxtədə. 
Buş əbıni, vıl perəso şəxtədə. 
Tı boy çəmə əvəsordə vıl bıçın.

AQŞİN  TORIXİ  (1990)

 ÇIMI DILO ƏNCƏX TINİŞ
Pidəmni az var-dəvləti,
Pidəmni tılə, sərvəti, 
Rozim de Xıdo neməti, 
Iqlə tı bomıro şiniş, 
Çımı dılo əncəx tıniş. 

Veye kinə ğəşənq, reçin,
Dırozə mu, siyo çəşin. 
Əvon çımı nəzədə nin, 
Bomı ğəndiş, anqiviniş, 
Çımı dılo əncəx tıniş. 

Puçbə dılı ve tovnə tı, 
Çımı çəşon ve bovnə tı.
Yaron anədə xovnə tı, 
Nızne çımı do-dəmoniş, 
Çımı dılo əncəx tıniş. 

Peş Xəzri vılvon xo bedə, 
Livə xıçəku co bedə, 
Vindedəm bemı yo şedə,
Məvot ki, co kəsi coniş,
Çımı dılo əncəx tıniş. 

Çəş bəkam, bə kovrə bışoş,
Qırd bə dınyo oxoy beşoş,
Əğəm bıvindom bemı şoş, 
Bəznem çımı ğısmətdə niş, 
Çımı dılo əncəx tıniş,..

ALLAHVERDI BAYRAMI (1946)

HA BƏŞTI QƏVİ ĞIBON

Azərboycon - qulıston! 
Vəhişte jiton, peton! 
Havzə sinəş sınbıle,
Bandə diməş sə vıle, 
-Qılqılinə çiməne
-In xosə yurd çəməne!

Zardəzizə, həlimdur,
Marzə, punə, şıtni pur! 
Telə ğəznən dəmone,
Aləfon, qılon həməy
Nobəno vılon çəməy! 
–Ha bəştı qəpi ğıbon,
Şin-şəkə qopi ğıbon!
Ve ğəşənq vote, con, con...

Azərboycon – boğ-bıston! 
Tovıston ya zımıston, 
Xavzə, kırçə, zımsoni, 
Ku, pomədor de toni! 
Xıyo, kələm ləjəne, 
In xosə yurd çəməne! 

Diəkə bə bifi, sefi,
Narinqi, limo, kivi. 
Ğ� əysi, əno, qavali, 
Hulə, ambu, huştili,
Həzo ləl-qılon həməy,
Do-xıçon, kulon çəməy,
Vişə, də, dılon çəməy! 
–Ha bəştı qəvi ğıbon, 
Perıştə bəvi ğıbon! 
Ve ğəşənq vote, con, con... 

Azərboycan - xoşməkon!
Kijə-kəvuli məydon!
Xari bılbıl, səsinə,
Duməzıncə, bibkinə, 
Kuəzinq, kafte, kəvələ, 
Tətur, ğəce, kəjələ, 
Bət, bili, mıv, kırinqo, 
Pərisqili mərənqo! 
Moyon, molon məskəne!
In xosə yurd çəməne! 
Nobəno kijon həmə–
Bandəjon, ləjon çəməy! 
–Ha bəştı ləfzi ğıbon, 
Peğandə nozi ğıbon!
Ve ğəşənq vote, con, con... 

Azərboycon – ğəvıston! 
Ğ� ədimə xəlğon məskon!
Axaxtarin, ritul, lək,
Hapıt, inqiloy, qilək,
Buduğ, qırız, tırk, avar,
Ləzqi, udi, kırd, tatar, 
Moğol, ayrım, xınalıj,
Aysor, lahıc, tat, tolış,
Çəmə həməy məskəne—
In xosə yurd çəməne! 
Nobəno xəlğon həməy, 
Madayon, mığon çəməy! 
–Ha bəştı lıvi ğıbon, 
Sıxani tovi ğıbon! 
Ve  ğəşənq vote, con, con...



12

100 sorədə 100 şoiri 100 şeir

N N

AYDIN RZA BAXŞİYEV( 1957)

 VƏSE, HƏVOY NUN HARDE

Az tıni çok zındəm ha!
Tı kanə “aferistiş”.
Hərom hardə pandoməş,
Ve vəzifə pərəstiş.

Bəmıro koy eqınyə?
Bə ğırməğ moy eqınyə?
Zolım, domjən1 pediryə,  
Solon hılo beqinyə.

Rəsə parlamenti vaxt,
Ləxə, qınyə ıştı taxt.
Hejo bə huranqoneş,
Şedəş, omdəş bə paytaxt.

Sıxan doy bə milləti,
Sə bakaş ın zilləti.
Jıqo yodo bekarde,
Vindəniş ın illəti?

Iştı devron dəvarde,
Vəse, həvoy nun harde.
Ve pınhonon sırr obe,
In Dınyo qarde-qarde.

Millət vəşi-təşnənin,
Bəştı tələ dəşinin.
Bənəy kəçəli həni,
Əvon bə ov əşinin!..

1	 Moy qətə dom

AYTƏN EYVAZON (1985)

 MƏZIN 

Eşğədə aşiğ be tı hoston məzın,
Har kəsi bəştə dıli nez, con məzın. 

Dardinə har insoni məjnun məvot,
Səf məkə boy osmoni rismon məzın,

Eşği ruşin qam bəka sardon dılon, 
Har cobe ğəm-ğussə tı hicron məzın.

Kam ni dıləş puçbə pəvəndon ısə, 
Vusqə jə har çiy telı, mərcon məzın. 

Eşğiro əsron bərobər har i dəm, 
Əy tı rujon, haftə ya manqon məzın. 

Bəy aşiğon ğiyməti doydən bıho, 
Ğ� ədri bızın, molyəti erjon məzın. 

Bardəşe , Aytən,  jıqo fikron tıni,
Eşğı qıləy aləme, əy zindon məzın!

AZAD TALIŞOĞLU  (1924-2008)

(Bağır miəllimi xoto)

ÇIMI VƏTƏN

Çımı vətən Kulətone,
Bomı şine, ğənde, şone.
İ�yo heste har dəmonıj-
Şinə şəkə odəmonıj...

Yolə zoəj miəllime,
Həm şaire, həm alime.
Əv mıjdədə meş qətedə,
Bə əğlon dərs omutedə.

Şəvi nimə əv əştedə,
Çokə şeron nıvıştedə.
Çe həməyku niyo kardə,
Jıqo jidə, jıqo qardə.

Lap bənə bə sə vıliye.
Çe maholi bılbılıye.
Bə şəv-bə ruj əv handedə,
Həmə dılon ləzzət dodə.

Xos qətedə yurd- vətəni,
Jıqo odəm heç əbıni.
Əv direktor, əv rəhbəre,
Zıvonondə əv əzbəre.

BABULLA HUSEYNZADƏ (1959)

ÇI  BANDON ZOƏM

Bəmı xoş omdəni şəhəri kuçon,
Çı bandono eşəm, çı bandon zoəm!
İ�yo xoş omdənin çokon, nə hiçon,
Sığnə çimənisə poəvo nəvəm,
Az bandono oməm çı bandon zoəm!

Bılbıl ğəfəsədə hande əzıni,
Vıliko diyəro mande əzıni,
Dardi qıləy bəzne, qıləy əzıni,
Bəvron  umim heste peşti odoydəm,
Az bandono oməm, çı bandon zoəm.

İ�yo həlimdur ni, puynə beşdəni,
Vəyo dədə mılku hiçki kaşdəni.
İ�yo çı bandisə, Həşi vaşdəni,
Boçi ın jimoni bə ovi doydəm?
Az bandono oməm, çı bandon zoəm.

Şəhəri ərbobon insofədə kam,
Həxi bə qəv məvə, lolbi, bıjən tam,
Nə sese, nə suye, zıvonmon betəm,
Lik, Lankon, Masallu dəvardəm-oməm,
Az bandono oməm, çı bandon zoəm.

BALAYAR SADİQ (1965)
 

MOT MANDƏM 

Dınyo kəminədə əməni vitdə, 
Umri sə peqətə, çı dınyo vitdə.
Çokion qılə-qılə, dard qitə-qitə,
Hələ de qardışi qardəmon, dədə,
Hələ iyəndı səy hardəmon, dədə. 

Çı kom vıro rostbə çəmə rəğ-rişə?
İ� tonmon bandı-ku, i tonmon vişə.
Zəmonə çaşıj ku, quşonıj eşə. 
Hələ bo dardonro handəmon, dədə,
Orzunro hələ ğəv1 kandəmon, dədə. 

Bədəy2 korətəni lonəjon etə, 
Çəmə ron sığlurdin, şımə ron hitə. 
Isə zoəm bəpye ın dardon pedə... 
Çəmə kon, co kəsi nom beşdə, dədə,
Ki çəmə dast-poçon epıştə, dədə?! 

Ve kəson dum mandə kəybə dırədə... 
Babəkim vanq karde mı ve vırədə,
Sığon zıvon okay Bəlləbırədə,
Ve şo bim bə sığon ğıryəti, dədə,
Mot mandim bə dınyo koryəti, dədə...

1	 ğəv - qəbir
2	 bədəy - bənəy

BALƏDDİN VEŞO (1968) 

HA XOSƏ VƏTƏN 

Tı barzə həşiş, 
Tı umiş, kəşiş, 
Çəmə dı çəşiş, 
Ha xosə vətən!

Botı ğıbonmon, 
Şinə conımon,
Azorboyconmon,
Ha xosə vətən! 

Ranq-ranqə vıliş, 
Tı rufiş, dıliş, 
Çı dınyo qıliş, 
Ha xosə vətən! 

Çanə conmon səğ, 
Dastdəmon boydəğ, 
Bəjəne şəfəğ,
Ha xosə vətən! 

Ovandiş, hınəş, 
Torıxi bınəş,
Tı çəmə nənəş, 
Ha xosə vətən! 

BALOĞLAN CƏLİL (1959)

BABƏKİ NƏVƏMON 

Ğ� ılıncimon, təvəmon, 
Mıncır bəmon, təvəmon.
Pıon holi qınyədə, 
Peqətəşe təvə mon.
 
Tarsımon ni hiççiku, 
Pələnqiku, neçiku. 
Qırd bıbəmon bə ivrə
Bərıjnemon bandı-ku.

Əmə hejo merd bəmon, 
Bo dışmeni dard bəmon, 
Bədə rujon omyədə
Bənəy mışti qırd bəmon.

Ğ� ılıncimon, təvəmon, 
Çı Babəki nəvəmon!

BƏHRAM ŞƏMS (1972) 

ƏVƏSOR

Havzə livon tıkışon jəy bə vişə, 
Zımıstonış tojne, oməy əvəsor. 
Kulon bıno səş rost karde vənəşə,
Pərisqıli kəşi daməy əvəsor. 

Bılbıl pərəy, nışte bəsə vılisə, 
Həşi sırəy, oməy tojə sorisə,
Ku-kəfşəndə sı-sardbe aləfon sə, 
De şəvşıği, voşi çaməy əvəsor.

Ha tonədə vılon okardəşone, 
Bızanqon iyəndı vanq kardəşone. 
Doon havzə libos tankardəşone. 
Maştəsə de Həşi peməy əvəsor.

Çı Bəhrami dıli arzuyon peşe,
Bənəy pərəndəon pəre piyəşe.
Vənəşə ləçəke, bılbıli kəşe, 
Xıdo doə neməte, nome əvəsor.

BƏKİR NODƏVIJ  (1978)

DIZDƏ VİŞƏ

Dızdə vişə, avəqurə çəkyədə, 
Xıçonku livon bə zəmin rəxyədə. 
Pıyeədə, pepırtyədə, həvyədə, 
Ve yolə dastəkbe ıştı xıçə, xol... 
Dorud bıvot bə har toğə, məbi lol. 

Dızdə vişə, kom toğə tıku ni bə? 
Kom donjon opotə, kom vırə hi bə? 
Məvot bəmı pokə xokı bə vi bə, 
Qemıj bıjən məmləkəti pok bıkə, 
Bətı qınyə təvə yaron çok bıkə. 

Dızdə vişə, ıştı honyon ruşin bin, 
Ovi səpe ıştı livə muşon bin. 
Ə sardonə honyon bınon huşin bin, 
Livə ekə, ruşnə ovi niyo bıkə, 
Ərə kəşı vinde ranqi syo bıkə. 

Dızdə vişə, moğətbi bəlelonku, 
Vıl, vənəşə, velonku, əlelonku. 
Tinığ, rəzdo, uləs, vi mılolonku, 
Tosbə esət tı noğo doə amburi, 
Səqılə, syoqılə, avu dambuli. 

Dızdə vişə, deştə hındılə bıron,
Parçin bıkə qırdo kəno ro rion.
Qıtı okə sefi, bifi, munqulon, 

Ğ� ısmət bıbu ebəğandem bətı ro, 
Çəşım ebədəşe, dılım bəbe şo.

Dızdə vişə, Babəki ro okarde, 
Şaverənı dışmenonku nyo karde. 
Rusi devlət pevışkıne, ni karde, 
Ve reçinə, ve nığılə vişəj tı, 
Çe torıxi ve yolə rəğ- rişəj tı. 

Dızdə vişə, ruşnə təpə ve barze, 
Hocəli hi bo təpə yolə marze. 	
Ha eğə kul jıqo bızın i darze, 
Həlimdur, vəjələ, sevıx pur tıku, 	
Mor, mujunə, jəjıx tıku, lur tıku. 

Dızdə vişə, dılı mıku boçi siə, 
Çəşi aste qitə honi ovıj biə. 
Çe həşyəvə rəğo bətı bıkəm diə, 
Hırsə çolo ki omedə, ki şedə? 
Çəğın ıştı sofə doon çok çidə. 

Dızdə vişə, Əzəti honi mandə? 
De qıləvo Hımbə bılonı randə? 
Linə tıbə roysə ujnən do ğandə? 
Ğ� andə nıbu, bom dəvardom, bışum mı, 
Peşdə roy bə linə tıbə eşum mı.        

Dızdə vişə, uğə doon çiydəni?
Məvot kujqo kaqon həni jidəni? 

Dokku ıştı peşti həni kuydəni? 
Put, kəjələ, lo, verdığ, şor syo kijə, 
Pərisdığə bə ruj okardə mijə? 	    

Soğnəj kame məydoni bəlelə doy,      
Həni asbo dəvardedəni de roy .
Votdən ki , sıxan omedə de voy, 
Az votedəm, tınən xəyə vo bıjən, 
Bətı doə əzobi bəçmı dim məjən. 

Dızdə vişə, bamə ve yolə baxşij, 
Tolış xoliçəye tınən çəy naxşij. 
Oməym boştı vinde, mıni bıbaxşij, 
Zolımi bə vənqoj səy tı nıpiyku, 
Tı əy bəştə vənqo bıstən vepiyku.

 BƏXTİYAR RUŞİN (1956) 

ŞİNƏ MO

Şinə mo, zınedəm nıqorə dılı 
Toykə məzorədən çiçon kəşedə.
Nozokə, bəfoynə, niqorə dılı
Famdə çəmə dardi, sutdə-vəşedə!
 (İ�nə səysıği nıvıştəy)

Bı zımsondə səfə boğçə co karde, 
Dınyo ğəmon bə boğçədə to karde.
Hiçım nıznəy bə kon məhol ro karde. 
Çı dəkəşe ıştı səfə anə, mo! 
Sədo bıdə bəçmı sədo, şinə mo! 

Rəsəym, bənem sərinən bə ıştı dim, 
Maçəm karde xosə çəşon, ve bəmim, 
Oxoy mandim bı sinnədə az yətim!
Tat əbıni çı yətimon lonə, mo!
Sədo bıdə bəçmı sədo, şinə mo! 

Oqardəbe xəyli odəm tıbəsə, 
Əvon hələ bə çəmə so nırəsə,
Az dıborə vitim ıştı ğəbisə.
Sədom karde: hovə, dodo, inə, mo! 
Sədo bıdə bəçmı sədo, şinə mo! 

Həmon şəvi tatə lefdə larzim az,
Jıqom zıne, bə ğəbədə azim, az! 
Vılə boğış vironə bə pozim az! 

Əvəsorım iyən bome kəynə, mo?
Sədo bıdə bəçmı sədo, şinə mo! 

Ğ� ələm həni omedəni bəçmı dast, 
Oqətedəm şəvən- rujən botı yas.
Oşko – niyon ekardedəm çəşə ast,
Iştı şeku dılım həni xune, mo!
Sədo bıdə bəçmı sədo, şinə mo!

Kulə şəvi tınım vinde hanədə, 
Qıl- qılinə olətonbin tanədə.
Sədo nıdoy, daməm karde çanədə,
Oğo beədə bəsə dəşim hane, mo,
Sədo bıdə bəçmı sədo, şinə mo! 

Rukə kinəm bətı yaman oxşedə,
İ�də şəvon zeyrənon əv naxşedə, 
Feyzə xaləm bəy qiyozə baxşedə, 
Nozə kardə, votdə: hovə, nənə, mo...
Sədo bıdə bəçmı sədo, şinə mo!

Hiç nəlovniş qıləy doyən xoli tı,
Hiç nəqıniş bə i kəsi dıli tı, 
Çı har kəsi əzniş xəbə, holi tı, 
Ro-riə bızın, xanımə jen, qonə mo! 
Sədo bıdə bəçmı sədo, şinə mo!

Bəxtiyarim, sinəm pure dardiku,
Tarsedənim, vallah, həni mardeku.
Mardim əqəm çı zəmini sardiku 
Zındəm mıni hifz bəkardeş, conə mo, 
Sədo bıdə bəçmı sədo, şinə mo!

BOBO VISTƏNIJ 
“DINYO JIQO OMƏ, JIQOƏN BƏŞE”

 (Pə votəje, zoə votəje, az votdəm)

Çıki sıftəy, çıki oxoy-votedən. 
Ə tonədə kimon mandə, çı bıznım?!
“Hiçəkəni”–vote-vote hıtedən,
Kaştəmone, hiyon mandə, çı bıznım. 

Vindəmon ni dışmen kiye, dust kiye,
Çəmə çaşon boçi jıqo vi bin ho?	    
Tirkon oməyn, yurdon, vıron domone,
Namus, ğıryət kıve, çone ni bin ho?      
Zəmin həyfe, boçi əmə hastdəmon,
Bo votdəmon bə dışmeni, bo kiye?
Sə bılovni qəvi ıştən bastdəmon, 
Ruj ə ruj ni, bamə dınyo tokiye.
“Ənəzınon çı moizə, çı rozə”.
Biparçini - bəçmı nəzə məqınən!
In marz çımıy. In qit, ımən həvozə1

Hamsiyon hıtən, boy çiç heste, bıkırnən.
-Jıqo-jıqo har kəs boştə ruj bəməy,
Mışton obəyn, co-co mandin anqışton.
Sərzəmini tul-anquli, sığ çəməy, 
Əyştəmon ki, səlcuq-məlcuq bınışto.
Çəmə zıvon boçi kəybə arədəy? 
Qavər nuni ənə bə quş hardəmon?
Bamə mandəy Lik-likəye, hışkədəy,
Xıdo jıqo, tıbə jıqo mardəmon. 

1	 De neqo, bo boy kırinə ğab (diləq)

CABİR NƏSİR (1935- 2018)
 

DƏDƏ YURD

Dədə yurddəm, tovsone,
Boğono vıl sı-zarde. 
Xəyləki şəkə hulə, 
Si coni sefım harde.

Beşedəm biparçini, 
Qandımə hi sı-zarde. 
Dədəm kombayn romedə, 
Mınışən deştə barde. 

Yol bəbem, bə di bomem,
Iyo harçi bole, bol. 
Həm çımı dədə yurde, 
Həm ğəşənqe ın məhol.

CAMAL LƏLƏZOƏ (1952)

ROSTƏTİ

Xıdo bə dəğıli ədəni hiç vaxt,
Xıdo bə pəxıli ədəni hiç vaxt.

Bıkışt ıştəni, ya bıdırın, poəkə;
Hiç vaxt jəy əzıniş bə həşi ləkə.

Mırdoli peqətni ov ıştən bəştə,
Zılmot nyo əbini vəşə otəşdə.

Torsone əzıni sərvoni sıpə,
Oqəte əzıni kərvoni sıpə.

Roy bırye əzıni bılındə bandon,
Bə bandon çiç bəkay çe neçi dandon?

Rostə ro bərəse rəyrə bə mənzıl,
Nez bəbe bə dılon nəsılbənəsıl.

Ha dınyo insonon, ha dınyo merdon,
Merdəti nıbeyku vey bedə dardon.

Har çiy bı dınyoədə omedə, şedə,
Rujbəruj  bə tojə şikil dəşedə.

İ�qlə Xıdo həxe dəqış bedəni,
İ�qlə Xıdo həxe bə çəş çidəni.

Du-təlbis voteku ku bedə imon,
Rostəti nibeku syo bedə dimon.

Boy sınov bəhəmon rosti dovnədə,
Umri puç məkəmon dıvu soğnədə!

CAVANŞİR PENSƏJ (1939-2005) 

LƏİN 

Hardə çıyo, hardə çəyo,
Rışvə doydə, rışvə səyo. 
Iştə nəsli ve kardeyo, 
Dıqlə-dıqlə zandə ləin.

Detı bahay, detı bədo, 
Hele bıkoş, nədo sədo.
Dədəş ğədo, boboş ğədo, 
Bə şəytoni mandə ləin. 

Səy rost kardəş səysə jəydə,
Bənəy mori ağu bedə.
Mısılmoni qədə-qədə,
Lınqi bıni kandə ləin. 

Ha odəmon, i bıbəmon! 
İ� be çəmə dardi dəmon, 
Bə çəmə nav zəmon-zəmon,
Nızno şodoy kındə, ləin. 

Cavanşiri sıxan roste, 
Dışmeni bəd, dusti duste.
El-obəmon mərde, xose, 
Çəmə zuy çok zındə, ləin.



29

100 sorədə 100 şoiri 100 şeir

N N

CAVİ DAN (1974) 

BƏŞTƏ YOD BİYƏ Ə RUJON

Əvəsorbe, bətı qıləy vılım doy, 
Bə yod biyə, bə yod biyə ə rujon. 
Də vıli ivrədə bətı dılım doy, 
Bə yod biyə, bə yod biyə ə rujon.

Az ki botı astovə bim, həşi bim,
Bənəy orzu bəştı hanon dəşəbim,
Iştı çəşdə lap bə honi oxşəbim, 
Bə yod biyə, bə yod biyə ə rujon.

Iştı yoddəy, bılbıl mahne handədə?
Çəmə nıcon vənəşəbin bandədə,
Çəşə arson dimi səpe mandədə, 
Bə yod biyə, bə yod biyə ə rujon.

Həni diye, bemı mande əziniş 
Dışmen ğoyme, əy oğande əziniş, 
Tı ki mıni həni vinde əzıniş,
Bə yod biyə, bə yod biyə ə rujon. 

CƏMİYYƏTİ  BAHADDİN  (1949)

 DUST

Dust əve ki dusti dasti
Tanqə vaxti qəte bızno .
Dılvandiro ıştə dardi,
Iştə doji vote bızno .

Sədoğəte çeəy təməl ,
Çe dustəti sığış qone .
Podə kubiş dənibəqneş,
Əqəm həmro ıştı tonoe  .

Kanə dustim çe ocəğe:
Xok, zil, otəş mınim, mınim .
Dusti kitob, çəy fəlsəfə
Həsrət bıkəş mınim, mınim .

Qırdokəno dast oj, təmiz ,
Çımı çanə dustım bıbo .
Çe iqləyni əvəzış ni ,
Əvən çımı yolə Xıdo .

DİDƏRQİN HABİL (1969)

АZ TOLIŞİM

Ğ� urbətədəm, hаnədə vindəm tıni hеjо,
Dıvоm hеstе, bəlо ıştı səyku bışо.
Bıdə bəhə dışmеn ıştı mоli nuşо,
Xаlığ i ruj ıştı dıli bəkаrdе şо.

Çаnd sоrоnin qine nıznəym bətı bоvə, 
Hələ məhıt, maştə bоmе ıştı nəvə. 
Əv bеbаkа dışmеnоn bə ğılınci və, 
Bоvə bıkə, оsmоnədə bəbе nоlə. 

Bə əbоsi hаvаtdаnın nоxələfоn,
Iştı dıli, ıştı ruyоn, ıştı çəşon, 
Hiççi məkə iqlə bəmı bıdə nişоn,
Nоinsоfim bəbе bızın, dе nоmеrdоn. 

Məstəş mıni аz Hаbilim, didərqinim,
Tı çımıniş, bızın ımi, аz ıştınim. 
Çəşım оkа zındəm ımi, аz tоlışim, 
Аz tоlışim! Аz tоlışim! Аz tоlışim! 

ELMAS HİDAYƏTİ (1961-2023)

 JIQO OMƏ, JIQƏN BƏŞE

Dınyo kanə, əmə tojə, 
Parçinədə hışkə pojə.
Ha ruj bəmə “ Ələm kujə?”1 
Kiy bə çiki yod dəbəşe! 
Jiqo omə, jıqən bəşe.
In quzəron dardi-bəlo, 
Bılbıl koncoy, handedə lo. 
İ�qlə mardə daqlə məlo! ?
Hay boştəno həx pidəşe,
Jıqo omə, jıqən bəşe.
Kiy zumande, nun hardedə, 
Zirəkə zoə pul vardedə. 
Lut kədə vəşi mardedə.
Çə kon çiki sə bebəşe? 
Jıqo omə, jıqən bəşe.
Dılım kitob, mijəm ğələm.
İ� poəm şo, i poəm ğəm. 
Çəşi ruşnəm i qit baləm 
Əbılfəzi daste, kəşe...
...Jıqo omə jıqən bəşe 
Elmasi bıkışt dard ğəme 
Damə məkən əy, bəbəme.
Dışmenış ve, dustış kame. 
Mardon tıbə əy bə çəşe, 
Jıqo omə, jıqən bəşe. 

1 (farsi: Pərçəm bə kovrə (şedə?). İ�mom Huseyni təziyədə votəbıə ifodə

ETİBAR ƏLİYEV (1955)

ĞISMƏT BIBO BOMEM...

Maştə-maştə beşim bə ro, şığisə,
Rizım mande aləfisə, rizisə.
Nəfəsım səy nıştim laqə sığısə1,   
Xəbə səme, mıni zındəş, xosə sığ.
Vote ıştı yurdi sığim, yurdi sığ.

Oməym beşim roy səpe bə honi sə,
Honi çəşo ov emedə novisə,
İ� mışt ovım ekardıme  bəştə sə,
Xəbə səme, mıni zındəş, xosə ov?
Vote ıştı yurdi ovim, yurdi ov.

Mandim qıləy linə toğə soqnədə,   
Nome ıştə şələ lini bınədə.
Votem, toğə oqət mıni tonədə,
Vote tıni çok əzınim, tı bışi,
Linə toğəm posibonim, tı bışi.

Bənem qıləy hındılə bır pepuşə,
Çımı lınqış qətışe bərk, dəpuşəy.
Rostım karde, bənem bə dast teğ eşə,
Xəbə səme, hındılə bır çı qırəy?
Vote, bıyə, Vətəniku işorəy.

1	 Bə laqə oşə sığisə         



34

100 sorədə 100 şoiri 100 şeir

N N

Bəlelə do vote, bıməs, fik bıdə,
Şedəş, bışi, yurdi şo kə şomədə.
Çəş bəkamon, boli, tıni har vədə.
Lınq oqətij, sədo bıdəyj omədə. 
Çəmə vəyəy yurdi bə yod dənədə.

Oməym beşim bə “Boboqil” pirisə,
Nəzırım noy, sıxanım doy “Bobo”sə.
Konco bıbom, har səfə oqardəsə,
Ğ� ısmət bıbo boməm “Boboqilisə”,
Nəzir bədom, dıvo bəkam sərosə.

Çımı xosə bıyon, ğəşənqə hovon,
Ğ� ısmət bıbən bə zəmini, bə ovon,
Konco bıbon osmonədə astovon,
Bəşmə bədon Vətəniku şoy xəbə,
Etibari ğələmədəy xəy xəbə...

 ƏDAİL CABBAROV (1959)

LINCƏ PLO!

Əğlətiku ve əhəymon lıncə plo,
Yolə merdon venə sənəyn pıjnə klo,
Çəvon qəpon ve rost əbin çı dılo
Isə sıxan ambonə voy, təyliye…

Iştə kədə xıvandə merd əğəbe,
Dico har dard bo əvonro şələbe.
Merdon sıxan yolə ğanun, ğələbe.
Ni ben əvon, dardən veye, xəyliye....

Çəmə hiyon parçin nəbi, marz əbin.
Şo xəbəro səloçinə əstənin.
Di həmone, boçi yəndı məsdənin?
Pəynə əğıl ımruj yole, boliye...

Im odəte, qurin bedə cu- səvon.
Yorğa sırri çok bəzıne aspəvon.
Siyosəti oko vardə qələvon,
Pusti- pənij voj ebardə teliye...

Kulərujim, umrım dasti tasbeye,
Şə ronım tul, çımı ğısmət hasteye.
Nıvıştedəm, ki sə dəşu , qastiye
Çone şedəm , Xıdom çımı paluye…

ƏDALƏT ƏKBƏR (1965)

DARD

Xıdo, tıniş petono həx,
Çıki sıftəy, çıki orəx.
Tərsə qardə fələqi çəx,
Im çı yolə darde, Xıdo?
Boğonədə bar bedəni,
Kardə ğəzənc var bedəni.
Dışmen boçi   xar bedəni?
Im çı yolə darde, Xıdo?
Dard omedə bə har dəğə,
Con beşedə reğə-reğə.      
Nodonon bən çəmə əğə,
Im çı yolə darde, Xıdo?
Dasto Ğ� ıron, çəşdə dəğıl,
Dini hisob kardən nəğıl,
Milləti dast çığıl-çığıl...
Im çı yolə darde, Xıdo?
Saxtə moğnon ısə lə bən,
Neqon ğətı, aspon hə bən.
Sutə dılon həmə sə bən,
Im çı yolə darde, Xıdo?
Nohəx hiç kəsi zındəni,
Həxən ku bə, ro vindəni.
Insof-ədolət mandəni,
Im çı yolə darde, Xıdo?

ƏHƏD MUXTAR (1937-1998) 

DASTIM BƏTI RƏSDƏNİ Kİ, RƏSDƏNİ 

Deştə mijə zil peqətdəm, jidəm az, 
Dastım bətı rəsdəni ki rəsdəni...
Iştəni bə Əli şımşi jəydəm az,
Dastım bətı rəsdəni ki rəsdəni...

Beşəş bə bəhs de ovşımi, de həşi, 
Tov vardedəm bə hicroni otəşi.
Tıləy ov ni, dılım sutdə bə təşi,
Dastım bətı rəsdəni ki rəsdəni...

Odəm çanə bəvarde tov bə sardi?
Bə randəmu, zəmni xoki, bə qardi?
Bə kofiri Xıdo nıdə ın dardi,
Dastım bətı rəsdəni ki rəsdəni...

Ruj dəvardə, manq omedə, sor şedə,
Im çəviko, əv çımiko arşedə...
Ki bə dınyo hışk omedə, tar şedə, 
Dastım bətı rəsdəni ki rəsdəni.

Mardem pidə, məhəbbətı haştəni, 
Cəzə-vəzə doydə, əncəx kıştəni. 
Umim mandə iqlə bəştı ıştəni... 
Dastım bətı rəsdəni ki rəsdəni...

ƏHMƏDOV ƏBDULRZA (1930- 2016) 

MƏHIT, ÇIMI SİO TALO

Umır şedə, qədə-qədə davardə,
De jimoni kam odəm bəsə vardə.
 
Oğo bıbi, məhıt, çımı sio talo, 
Bıhıtoş , dəbəşem peşı bə bəlo. 
Dardonım conədə qınyə lobəlo. 
Rujbəruj umır bə dumo oqardə,
Qədə dardon bə yolə dard peqardə. 

Odəm heste, umır kardə de kefi,
Rohət bedə-hıtedə de pıf-pıfi.
Kali kəson zarencu bən ji lefi, 
Bukəkuj emedə hardəy-pevardə,
Umurış de zulmi şedə-davardə. 

De coni dardon hejo zubəzumon, 
De fələki dastbəyəxə, bə zumon.
Əcəl nıştə bənə mori bə dumo, 
Ruj bedə har kəsi deştə bardedə, 
Bə çəmə sə çiç mandəni vardedə.
 
Si nıbimon, dınyodə de ve mande, 
Şəkəs bəşe, əməlonış bəmande. 

Ləvobədast hejo çəmə səmande,
Bəvindeş ki, hejo qırdo tı qardə, 
Bəştı sə çı otəş ni ki, ekardə. 

Har kəs bı dınyodə bo marde jiydə,
İ� ruj bedə çəy umri keşı siydə. 
Umur dəyən orəxedə, pesiydə, 
Zəmini qəv esyə, hejo ebardə,
Bənəy neçi rəsdə, odəmi hardə. 

Umur ve, kam karde demı-detı ni, 
Çı Xıdo nəzəre, oqətdə tıni. 
Vaxt rəsyədə bardedə tıni- mını, 
Bə dəmondə siydə çi dıli pardə,
Bəxt hıtedə, odəm kəynə ki mardə. 

Əbdulrza de fələki bə canqe, 
Bə çokyəti tərəf hejo bə vanqe. 
Çokyətişən i cur ni, ranqbəranqe.
Iştə fərə koon bə dim bekardə,
Okuşyə çoy ruşnə sutdə, pekarde

ƏKBƏR PAŞA (1969)

 MISİBƏT BƏVƏDƏYE

Ki mısi ləl kardedə,
Iştə koy səl kardedə, 
Har koy pul həll kardedə, 
Məhəbbət qəvədəye, 
Mısibət bəvədəye... 

Ve ko məkə, pust məbi, 
İ�van məbi, rus məbi,
De şəytoni dust məbi,
Erməni çəvədəye,
Mısibət bəvədəye...

Con tarsedə coniku, 
Yolə dardi qoniku, 
Şatə ko insoniku,
Şatə peşt dəvədəye, 
Mısibət bəvədəye... 

Nənə qandım bıştedə,
Otəşi ekışdedə. 
Ğ� əhər pı-mo kıştedə, 
Zoə ıştə kefədəye, 
Mısibət bəvədəye... 

Iştə nomi bəd məkə,
Co curə sehbət məkə, 

Məlo norohət məkə, 
Əv cımə şəvədəye, 
Mısibət bəvədəye... 

Bibi şin, xalə şine, 
Dışmeni nalə şine. 
Çı balə balə şine,
Nənə con nəvədəye,
Mısibət bəvədəye...

Qəpi bıjən təmomə, 
Bənə pozə şəmomə. 
Ruk bə yoli dim omə,
Ruk yolə səhvədəye, 
Mısibət bəvədəye... 

Bəndə ruzi votedə, 
Si bə luzi votedə. 
Əkbər duzi votedə,
Həxi tərəfədəye, 
Mısibət bəvədəye…



42

100 sorədə 100 şoiri 100 şeir

N N

ƏLƏKBƏR DAĞLAROĞLU (1958)

 YOD BEDƏMON 

Ko çı konsə emə ve bən,
Taməmonən ibəse bən. 
“Iştəniyon” həni ni bən, 
Qədə-qədə yod bedəmon.
 
Votdən pulən rəsdəniye, 
Umri səydər maştə niye. 
Həni hejo çəşmon təye.
Qədə-qədə yod bedəmon. 

Çənə bəbe ğırbır karde?.. 
Imən qıləy yolə darde.
Ki bo kisə mandə, marde, 
Qədə-qədə yod bedəmon. 

Çok bedəmon ta bə vaxti, 
Çoknə beşdə subayəti. 
Qındəmon çı ləyoğəti. 
Qədə-qədə yod bedəmon.

Ələkbərim, yolon pərim, 
Bo dust-oşnə qardə çərim.
Deştə eli baxtəvərim. 
Qədə-qədə yod bedəmon.
Boən həni yod nıbəmon!

ƏLİ  AZƏR  BANDOJ (1979)

ĞƏZƏL

Pərvonə bəbe poş, şəmi sə qarde bəpeştə,
Bə yari dimi aşığ imon varde bəpeştə.

Cəh - cəh bəje bılbıl, ğəminə nəğmə bəhande,
Vıl deştə bu ağli çe sədə barde bəpeştə.

Hiç kəynə dılıj şo əbıni dardiku, aşığ,
Fəryod bəkay əv ruj bə şəvi qarde bəpeştə.

Aşığ, bədənış lod bəbe, dim zard bəbe, dıl xun, 
Hiççi əhəni, yari ğəmi harde bəpeştə.

Dıl, das məkəş hiç kəynə Əli royku, məqard tı,
İ�nson bedə kofir həxiku qarde bəpeştə.

Sırvonyəşe mı, bəştə Xıdo şat nıbə inson,
Dınyo əçe peşdi dığatə karde bəpeştə.

Bandoj, bıkə bo xəlğiro xıdmət çanə hestij,
Ruj boy, botı rəhmət bəvoten marde bəpeştə.

ƏLİ HEYDƏR BABAYEV (1962)
 

TINIM PİDƏ

Oxo tınım mı ve pidə, 
Bəs tı mını ço pidəni? 
Çımı həsrət ha co çidə,
Iştı həsrət ço çidəni? 

Botıro az nəvəym, nəvəym,
Tı nomyədə sutim, təvəym, 
Bovə bıkə, tıni eəvəym
Har otəşo, nez boy həni.

Rə boy, zolım, konco mandiş? 
Bomı şiniş, noğul, ğəndiş. 
Dast nırəsə yolə bandiş,
Dastım bətı ço rəsdəni?

Jıqo boy Əli məf məkə,
Az ıştınim, tı səf məkə. 
Nez boy bəmı, co qəp məkə, 
Az mardedəm, dıl mandəni.

ƏLİ NASİR (1955-2017) 

XOK BƏŞTI SƏ

Rujbəruj mandəş bə daston, ha tolış, xok bəştı sə.
Ekkudən hey deşmenon dıdasti zambok bəştı sə.

Lıvdəniş, ha kəxərob, zinəyku mardəş,  joğbızın,
Qınyəbu bır bəştı kəybə, qınyəbu lok bəştı sə?

Vəxti be İ�skəndərış mot karde ıştı Atropat,
Votdəbin torıxnıvışton ariyon pok bəştı sə!

Qa ısət ko kardəni ə kəllə çı donzə bəpeşt,
Handedən  “vələdzinon” rep bəştı sə, rok bəştı sə. 

Pəs dərəmdə vaq bıvindo, tı dərəmniş, mardəbuş?!
Mardəbuş, omdən im oynon, im bəlon çok bəştı sə.

ƏVƏZ NƏBİ (1947) 

VƏTƏN 

Bandon sədə avə çən,
Xoliçə sinə Vətən, 
Çe pıəm- moəm Vətən, 
Çe kinəm-zoəm Vətən. 

Çiçon kəşə ıştı sə, 
Əştəkəs botı xan-bəy.
Iştə həxi çımi-çəy
Dastdə peçinə Vətən.

Devron əsire bə pul, 
Qordınedə dəmə qul. 
Xəlği Vətən sığ, anqul, 
Çımı reçinə Vətən,
Con Vətən, şinə Vətən!..

 ƏVƏZ HUNƏRLİ (1989)

KİNƏ

        Dıli oka be vaxt qıtı,
Çə rujnəko vindıme tı,
Bovə bıkə, məhəbbət
Səyko bə po, darde, kinə.

Hicroni voş eməydə ve,
Çəxtə rəye, çokiş əve,
Dasti bıdə, boy tı dəve,
Sinəm eşği parde, kinə.

Boy co məbi, be vaxt məşi,
Pəydo bəkam, şeş, noxəşi,
Boy bəçımı dıl tı dəşi,
Bentonədə sarde, kinə.

FİKRӘT ӘSĞӘRZODӘ (1559)

 AZ BOTIRO, TI BOMIRO 

Fələki çəx tərsə qarde,
Eqınimon yəndıku co. 
Çə rujnəku sute-sute 
Kəşedəmon dardı-cəfo.
Az botıro, tı bomıro. 

Həsrət mandə çəş bə çəşi,
Rəsedəni kəş bə kəşi.
Az Ovşumim, tınən Həşi, 
Nəvedəmon həmə dınyo, 
Az botıro, tı bomıro. 

Bəvi-çəşi arədəmon, 
Ni çı dardi çarə, dəmon?
Bo iyəndı nəvedəmon 
Mande-mande yəndı tono, 
Az botıro, tı bomıro. 

Oxo kəynə şo bəbemon?
Dard-ğəmonku co bəbemon,
Tilsimədə obəbemon, 
Obəkamon boyəndı ro 
Az botıro, tı bomıro. 

Ğ� ıbon bıbo bətı Fikrət,
Hiç tars məkəş, bəşe həsrət, 
Bə çəmə dim bəsıre bəxt, 
Bəbardemon i dınyo şo, 
Az botıro, tı bomıro. 

FUAD MONDİQOVIJ (1977) 

BISTƏN BOMI  Ə  KİNƏ 
(TƏB-i məclisədə votəbıə şeir)

Siyo çəşe, siyo bəv, 
Sıryədə lıvdəni qəv,
Noz kardedə bomı əv,
Bışi çəvon kəy, inə, 
Bıstən bomı ə kinə! 
Dəbastedə bə sə şol, 
Dimo vəşdə siyo xol, 
Tıniş çəmə kədə yol, 
Bışi çəvon kəy, inə,
Bıstən bomı ə kinə!

Kom tobiyə, kom tobin, 
Ya kosibin, ərbobin?
Çəmə xıyzoni bobin,
Bışi çəvon kəy, inə, 
Bıstən bomı ə kinə!

Bəndım kardə dılım bəy,
Hanədə vindedəm əy. 
Xıdo bədo bamə xəy, 
Bışi çəvon kəy, inə, 
Bıstən bomı ə kinə!
Məvot bəmı hələ rəy, 
Anqıştemən boəy səy. 
Bıbə bıjən nışon bəy,
Bışi çəvon kəy, inə, 
Bıstən bomı ə kinə!

HƏBİBİ HEYBƏT (1960) 

KUL-ÇOŞANBƏ, NUƏ SORON MIBORƏK!

Doon qıtı qədə-qədə obedə,
Vıl-vənəşə bənə ətri bu doydə,
Çəy paluyo, vallah, odəm məst bedə,
Kul – çoşanbə, nuə soron mıborək ! 
 
Bılbıl nıştə tojə obə vılonsə, 
Kəku handə çı barzə doy xolonsə, 
Livə çiydə kuləlivə kulonsə, 
Kul – çoşanbə, nuə soron mıborək! 

Həmmə kəyku “kulə xonçə” qətedən,
İ�yəndısə çokə hardon patedən,
“Əvəsore”, “tojə sore” --votedən,
Kul – çoşanbə, nuə soron mıborək!

Kinon, zoon çı dıliku şo bedən,
Otəşiku vaştən, kılo ğandedən,
Nənon bəvon çəşədoği1 pesutdən, 
Kul – çoşanbə, nuə soron mıborək!

Bə yod dəşin çı dınyoku şə kəson, 
Baxşəşon doy beimkonon, bekəson,
Dılon orzu nığo bıbu har kəson, 
Kul – çoşanbə, nuə soron mıborək! 

1	 Kuhdonə (uzərriq)

Ruj dıroze, şəvon ısət kam bedə, 
Həşi tasbə, həvo ısət qam bedə,
Zımıston bə əvəsori ram bedə,
Kul – çoşanbə, nuə soron mıborək!

İ�nə zıvon qıləy çanqəy vıliku, 
Diəro mənən əvi ıştə dıliku, 
Bə tolışi botən yəndı paluku: 
Kul – çoşanbə, nuə soron mıborək!
Kul – çoşanbə, nuə soron mıborək!

HUCCƏTULLA MƏMMƏDOV (1936-2007)

MERDİ SIXAN İ KƏRƏY

Dıl heste bənə sığiy.
Dılən heste mumədəy.
Nocinsəti veyniən
Çı odəmi tumədəy!

Pidəşe mılk, so, kə-bə,
Əğıli de dəbdəbə...
Rişım dırıst sipi bə,
Lınqım hələ kumədəy!

İ�yo-əyo məvot vey:
Əv çımı ğorti ovey!
Aeroplanış əvey...
Çı osmoni nimədəy!

Çan kəsi dumoədə əy
Qəp nımande həniş jəy.
Merdi sıxan i kərəy...
Çıçış vote, dimədəy!..



53

100 sorədə 100 şoiri 100 şeir

N N

İBRAHİMXƏLİL FƏRZİYEV (1956)
 

KUÇIŞ BA

Ha dəkırın çəy sio əbo dumənə,
Iskəndəri-Zulğərneyni çiçış ba?
Əvən curi əjdəhoye-qəvış oj, 
Hırsış eba, pələnqış ha, neçiş ba!

Nə dəvləti tamə bəka, nə puli,
İ� qəz kəfən çəmə paye, ha boli!
Dəqətoşən lınqo bə sə ğızıli,
Luçış vardə, beyno ijən luçiş ba!

Həmə dıli çəysə aspi tojnedə, 
Çəmə xuni sinəku petojnedə. 
İ�xtiyor çəy, qılə-qılə vıjnedə,
İ�brahimış esındıniy, kuçış ba!

İFTİXAR ŞUCAYEV (1971)

HA DILIM EY, HA VILIM EY!

Maştə-maştə lınqon şe-şe,
Qıləy moynə bə və beşe,
Sevdo teğıj bın dıl eşe,
Ha dılım ey, ha vılım ey!

Əv şe, azən dumo əyo,
Kame zəmin şumo vəyo,
Vılən nıbe bıdəm bəyo,
Ha dılım ey, ha vılım ey!

Boy bıbəmon vəfomandin,
Tı yo Leyli, az yo Məcnun,
Bıdə bıbu dılmon məmnun, 
Ha dılım ey, ha vılım ey!

Dı kon hınə, dı kon coni,
Helo bəkam hejo tıni,
Niyo məkə siyo vıni, 
Ha dılım ey, ha vılım ey!

Bəştı xosə reçinəti,
Votdəm imi dırıst, ğəti,
Aləm mandə de heyrəti, 
Ha dılım ey, ha vılım ey!

Iştı tono Həcər bınon,
Əbıni ım bəqəm qıno?!

Bəqınej bə çandə dınyo, 
Ha dılım ey, ha vılım ey!

Iştə dimo nezo haştə,
Çədə otəş, şo pevaştə,
Çımı dıldə sevdo kaştə,
Ha dılım ey, ha vılım ey!

İ�fti votdə bəmə ni ast,
Boy bıdəmon, eh, dastbədast,
Az dıl bıdəm, tı vıl bıkaşt,
Ha dılım ey, ha vılım ey!

İLHAM İLHAMİ (1957) 

BIŞIŞT, BƏHƏ!

Mədinə çiç vindedə, 
Ğ� ıç jəydə bəy, hardedə... 
Çəvisə yole Aşur, 
Bəy votdə səğand şuur, 
Bə ha mivə ğıç məjən, 
Noxəş bəhaş tı ijən, 
Çiçi ki, bahaş, bışışt, 
Ovi jiyo əy eşışt,
Çəyku jəqo bəhə tı, 
Ozo nıqıno bətı... 

SƏNƏT OMUTDƏM...

De ıştə pə az 
Şedəmon bə ko,
Pidənime ki,
Bımandom beko! 
Çiç votdə, tıldəm,
Az boəy vardəm, 
Çəkut, yaən mex… 
Təvə tij kardəm. 
Əv yolə ustoy,
Az çəy koməkvon, 
Sənət omutdəm 
Az çəyku rəvon.

İLQAR TƏHMİRAZ (BƏDƏLOV) (1963)

ODƏM NİBƏBE 

Isə omə vəşyəni coli bımand tokiədə, 
Cəvə ordə bıdə kue, ləzzət bobə lukuədə.
Çanə odəm eqınyə bə kuçəsə Bokuədə. 
Ziqqə bıjən vəşiku hiçki iyo cəm nibəbe, 
Odəmi odəm nıbo, odəmdə odəm nibəbe. 

Harki kardə cohləti pemandedə kuçono, 
Jıqo kəşdə kazbeki, zu mandedəni cono. 
Sərbozətiku vitdə şanqo hıtedə bono, 
Hukməti ğıryət bıbo, vətəndo ğəm nibəbe. 
Odəmi odəm nıbo, odəm odəm nibəbe. 

Harkəs ısə əştedə merdətiku dəm jedə, 
Iştə çəşon vi kardə, nıvindımə qəm jedə. 
Şedə hıtdə sahədə, boği kəno ləm jedə. 
Votdə: hejo hanvedəm, hiç oğo səm nibəbe,
Odəmi odəm nıbo, odəm odəm nibəbe. 

Xuqi pusti dınyodə pozi həşi tat bəka,
Kosib çı kosibi şəy obəkırne- lat bəka.
Peəçın həmişə boştə ıştə koon şat bəka, 
Həmə boştə maşin sə, çımıku həm nibəbe, 
Odəmi odəm nıbo, odəm odəm nibəbe.

Va ki jəşe, şəxtə be, vəziyəti hiç bəka,
Bepuləti vəşyəni xəşə dıli puç bəka,
Seqlə devalvasiyə lap odəmi luç bəka,

Çoştə iqlə nun bəhom, şanqo ordəm nibəbe, 
Odəmi odəm nıbo, odəm odəm nibəbe. 

Şair İ�lqar ve votdə, odəm heste məsdəni, 
Ve odəmi ağlış ni, ımoni dərəsdəni.
Anə bəy umır doydən bə ıştəni rəsdəni, 
De dumlışti bıjiyoş umri təm nibəbe, 
Odəmi odəm nıbo, odəm odəm nibəbe.

İLQAR MIYONKUJ (1976)

 HA XIDO, IN KİNƏ ÇANƏDƏ ŞİNE

Çəş-bəvış kəmone, səymu çin-çine.
Ğ� əşənqe, ağılmand, zırək, reçine. 
Çı ruji ruşnəsə dimış ruşine. 
Məğrure, lap bənə sipdo bəşine, 
Ha Xıdo, ın kinə çanədə şine?! 

Əqər tı noxəş biş, hiç məkə fikir, 
Bəçəy məhəbbəti eqınyəş əsir. 
Çəy nomi bıkardoş sa kərə zikir,
Dardonı- dojonı demiyən qine, 
Ha Xıdo, ın kinə çanədə şine?! 

Bə bəhse de Həşi, de Ovşumi əv,
Dandonon mırvari, hile çəy çəş-bəv.
Məvuji çı pozi çəqqə əno qəv,
Har sıxan, har kəlmə şon, anqivine,
Ha Xıdo, ın kinə çanədə şine?!

Əy vindəş, çı yodo bekardəş dardi,
Tovıstoni qami, zımsoni sardi. 
İ� cınqırt mande ki, İ�lqar bımardi, 
Əvən çəy eşğiku xəyli ğəmğine,
Ha Xıdo, ın kinə çanədə şine?!

İLQAR TOLIŞ (MƏMMƏDOV)  (1968) 

TOLIŞƏ ZIVON 

Tıniş çı bılbıli zıvon, 
Tojə beşə vıli zıvon. 
Çımı coni-dıli zıvon,
Ha çımı tolışə zıvon! 

Iştə sofroy bıqət bışi, 
Zılmoto bə ruşnə beşi.
Dınyo jidə, tınən bıji! 
Ha çımı tolışə zıvon!

Məydon heste ısə, zıvon,
Çımı inə xosə zıvon! 
Bə har dardi rəsə zıvon,
Ha çımı tolışə zıvon! 

İ�nə zıvon, şinə zıvon.
Çımı zoə, kinə zıvon! 
Xəşə conım bəştı ğıbon! 
Ha çımı tolışə zıvon! 

İLYASİ HABİL (1977)

UMRİ KƏRVON

Şir bə şiri nırə doydənibu ğıy,
Bo bəsə bıyəsə qordındəni qıy,
Yətim moy nəvedə, səğırən bo pıy,
Dıl ğıboku təkdə, dard dardi vardə,
In kərvon əməni bə kovrə bardə?

Rəsero bə aspi penışdim bə həy,
Poçonım bəpe kay nırəsə bə dəy,
Amonım sındinə, ım qonə şələy,
Çı dınyo har dimıj bəməku qardə,
In kərvon əməni bə kovrə bardə?

Ve kəsi ni hiç şiy, beçiz təylə soy,
Bəkəsən doydəni, ni dasdıj bo doy,
Peqəte zındəni hiç ki ıştə boy,
Həni hır bə bandon qıvoni kardə,
In kərvon əməni bə kovrə bardə?

Nun zonı sanədəy mənjon həvatə,
Bə-nıbə vicdonon həromi sutə,
Çı dınyo vıjori ovandıj vitə,
Moyəmon qımrobə ğəzəncıj hardə,
In kərvon əməni bə kovrəy bardə?

Hıç kəsi daməy ni bovə bo tarsi,
Hiç kəson moldəni hiç kəsi arsi,
Çandə odəmonku parsəym ın parsi,
Alimon, uləmon, yolim ovardə,
In kərvon əməni bə kovrə bardə?

Bədənon oqətdə, səon hardedən,
Cəndəkonən be sə, manğurt kardedən,
Im çı cur qardışe dımi qardedən?
Bəji-bəji bəmon bəjiyə mardə,
In kərvon əməni bə kovrə bardə?

İSMAİL KULƏTONIJ (1995)

 DINYO BƏDOM BƏŞTI ĞIBON

Şiniş, şoniş, tıniş con, 
Tıniş çımı dardi dəmon.
Mıku bıpyoş iqlə ruji,
Dınyo bədom, bəştı ğıbon.

Çımı həşi, çımı jimon,
Iqləş çımı çı vindemon. 
Mıku bıpyoş iqlə puşi,
Dınyo bədom, bəştı ğıbon. 

Vəşedəş tı bənə vılon, 
Səydəş bə dast həmmə dılon.
Mıku bıpyoş tı səy huşi,
Dınyo bədom, bəştı ğıbon. 

Heyron bəştı çəşə bəvon,
Rost votedəm, ğəssəm bəvon. 
Səf eməğand de duəvuji
Dınyo bədom, bəştı ğıbon.

İZZƏTƏLİ TOLIŞ (İSMAİLOV) (1959)

İNƏ, BƏ ƏSĞƏR ŞEDƏM !

Sinnım həjdə dəvardə ,
İ�nə vətən vanqkardə,
Məydon mıni çəş kardə-
İ�nə, bə əsğər şedəm !!!

In fırsəti Xıdo doə,
Conboz bəbey ıştı zoə,
Tı bəbeş-əskərə moə-
İ�nə, bə əsğər şedəm !!!

Bə dınyo  haray doydəm,
Bə vətəni hay doydəm,
Xosə coni  pay doydəm-
İ�nə, bə əsğər şedəm !!!

Azən  bəştə bobon şəm,
Dastədə  nurə pərçəm,
Bə Ğ� ıron  hardəm ğəssəm-
İ�nə, bə əsğər şedəm !!!

Tı boy ğəm-ğussə səkə,
Vılə səy sipi məkə ,
Çəşonky ast eməkə-
İ�nə, bə əsğər şedəm !!!

Zomine Yolə Xıdo,
Tolışıston bedə şo,
Ov peşand bə çımı ro-
İ�nə, bə əsğər şedəm !!!

Onıqardom, məhəyş ğəm ,
Bızın ki, az vəştədəm ;
Çı şəhidon dılədəm-
İ�nə, bə əsğər şedəm !!!

 Bənə Həzi həşim az,
Bə torıx bebəşem az,
Bə Qərəboğ bəşem az,
İ�nə, bə əsğər şedəm !!!

Çəş bəkarde  İ�zzəti,
Əçəy xosə pəvəndi.
Fəxır bıkəy çəmə di-
İ�nə, bə əsğər şedəm !!!

MAİS TƏMKİN (1968)

 PİDƏ 

Honiyədəm vinde zinə,
Çaşım mande mı bə kinə. 
Otəşış jəy bəçmı sinə,
Ə kinə çiç kardeş pidə? 

Dimiş vəşdə bənə həşi,
Sutdə mıni, qətdəm təşi. 
Bəmı doydə əv otəşi, 
Ə kinə çiç kardeş pidə?

Dardi doydə dardi səpe, 
Xıdo şoyde, vində bə pe.
Deşdə firişton bə qəpe,
Ə kinə çiç kardeş pidə? 

Bə astovə şər ğandedə, 
Çı Ovşımi səmandedə, 
Bə Həşi məydon handedə,
Ə kinə çiç kardeş pidə?

Mınış vinde diəro vite,
Noz kardedə, itkə şite.
Qıləy bəmı ,,ha” votdəni, 
Mais mandə sute-sute, 
Ə kinə çiç kardeş pedə??

 MALİK CƏBİYEV 

 TA MƏKƏN 

Dardiku votyəsə çəşı pur bedə,
Diəro mandəsə dılı sutedə.
Şəkəson çətini, dardi vindedə, 
Siyo məkən ıştə ruji, məvitən.

Qılə zoəm, bandi səysə bılbılim,
Kəynə omyəsə az boşmə sə vılim.
Dardım deşmə, bıznən, az şımə dılim, 
Bandi honi ovış xune, bıvotən.

Malikim, votyəsə xun siyo bedə,
Sıxani rostiku har du çi bedə, 
Məsəkəsi rujış vey rə si bedə,
Məslohate yolon votəy, ta məkən.

MAHİR DİNİYEV (1969)

ÇƏYƏN BƏPE TƏM BIBU

Hışkə sıxan bə hışkə sə məkaştən,
sıxanədən, sədən bəbe nəm bıbu.
Bə səy votəy lınqonədə qin bedə,
bo çok mande çəyən bəbe ləm bıbu.

Ve sıxani həni ha kəs handəni,
ya fikfami , ya çəy dıli randəni,
lap çokiən kali sədə mandəni ,
bo oqəte çəyən bəbe kum bıbu.

Mı sə vində, bə hiç sıxan əştəni,
odəm heste, handə, bə sə dəştəni,
Ha çok peşand, dəpıxnedə , beştəni,
bo çok beşe tumən bəbe tum bıbu.

Sıxan voşe, kali səon hışkə dəy,
ve sıxanı tale əçəy pışkədəy,
tumən çokbu , benibəşe hışkədə,
bo kaştero şumən bəbe şum bıbu.

Sıxan heste, evardəni xılxiku,
sıxan heste , handedənin bılxiku,
Mahir, tınən qıno məvind xəlğiku,
nıvıştəbu, çəyən bəbe təm bıbu.

MEHMAN QARAXANOĞLU (1957)

LOVƏ KARDƏM  BƏ XIDO

Çımıko co məbi... Əqəm tı co biş,
Deştəno qəp bəjem, su niəkam - bəşem.
Tı çımı Ovşımiş, be ıştı  i ruj
Niəmandem ənəyo... Sə piətem- bəşem.

Bəşem, dınyo yole...Yolən əvebən,
Çəşondə ın dardi barde hosone.
Çımı çəşə arson posə ovebən,
Iştı məhəbbətən kanə osone…

In ov ə osoni bəhay, tı bızın,
İ�kərən diəbəkaş, orəxəş, rəxəş.
Çımı çəşi mijə mahaş, tı bızın,
Anə bəkande ki, cobiş, perəxəş.

Çımı dıl ro niədə- diəro eqınoş,
Çımı dıl kəş oəkay, bəqətem tıni.
Dınyodə tı çımı ən sofə qınoş,
Iştə dıli səysə eəqətem tıni.

Bəşem, dınyo yole, çəşımən yole...
Bəbam deştə çəşi vılinə tıni.
Əqəm çımı çəşon dınyodə ku be-
Bəvindem yarəjə dılinə tıni.

MEHSUN PERZƏ (1977) 

PETOVDƏNİ DARDI-DILIM

Harınəti tobə xırtə, 
Behəxəti roon qətdə.
Nıvotoşən dıli sutdə,
Çoknə bə qəv varde, dılım, 
Petovdəni dardı-dılım. 

Çı bisyati, çı məsələ, 
Bo həxiro basdən tələ.
Aspo be har kəy-kəjələ,
Boçi bətı sarde, dılım, 
Petovdəni dardı-dılım.

Rostə sıxan vote bəbe,
Nomerdonən nıştən bə pe.
Quş məsdəni, votə qəpi 
Dardon deştə barde, dılım, 
Petovdəni dardı-dılım.

Çı zəmonə dimış qardə, 
Nohəxon bə “həx” peqardə. 
Dınyo həmi, ov ve bardə.
Fikri tınış hardə, dılım,
Petovdəni dardı-dılım. 

Həni nez bə marde ıştı,
Çanə veye dardı ıştı, 
Votdəm, boçi sarde ıştı,
Əcəl oməy qarde, dılım,
Petovdəni dardı-dılım. 

Dard omedə dardi səpe,
Iştən boştəro bə qəpe. 
Çoknəye ım, çoknə bəbe?
Tarsdəm, ğəfil marde dılım, 
Petovdəni dardı-dılım.

Perzə, vəse məkəş nolə, 
Im çiçe ki, komrəy hələ? 
Dardon boştə karde şələ.
Peşı votdəş, qarde dılım, 
Petovdəni dardı-dılım.



72

100 sorədə 100 şoiri 100 şeir

N N

MƏMMƏDHUSEYN ƏLİYEV (QAİL) (1925-1994)

 TOLIŞƏ KİNƏ 

Xonçə boği vılij tı,
Çimənisə qılij tı. 
Betı nəfəs əkəşnim,
Çımı çəşij, dılij tı. 

Az bıqardom bəştı sə, 
Çimənisə, daştisə. 
Mıni çaşkə boğədə, 
Saat qardəy həştisə.

Çəşon siyo, bəv Ovşım,
Məmandəmon dıvrədə.
Çımı lampə bıvoşın,
Bıvəşəmon ivrədə.

Siyo aspi nal bəbe,
Sipyə dimi xol bəbe.
Bılbıl tıni bıvindo,
Vıli tono lol bəbe.

Tı dəvlətij, tı molij, 
Məmləkətij, məholij.
Iştı sinə dı dınyo, 
İ� dınyosə ve bolij. 

Az bıqardom bəştı sə, 
Çimənisə, daştisə. 
Mıni çaşkə boğədə,
Saat qardəy həştisə.

MƏQSUD ĞIRBON

SUBAYƏTİ KIŞTIŞE MI 
Çımı tay-tuşon ısə 
Dədə nomıjonən sə.
Bəlom varde bəştə sə, 
Həni nışte-nışte mı, 
Subayəti kışte mı.

Arse emədə çəşo, 
Dıl kəbob bə otəşo. 
Jıqo vəş qətəm , peşo
Nibəbe okışte mı, 
Subayəti kışte mı. 

Həmə kəs bə pəvənde,
Rık kardən vinde-vinde. 
Hanədəmən nıvinde 
Anqivini çaşte mı,
Subayəti kışte mı.

Bə insof boy, ha kinə,
Mandə ni mıko hınə.
Iştı dardi rahanə 
Bənə volə bışte mı ,
Subayəti kışte mı.

Ədovət be demınə, 
Xıvətım karde anə. 
Vəvu biyə, hay inə! 
Yali nibən haşte mı,
Subayəti kışte mı, 
Subayəti kışte mı!

MƏRASİM HACİZODƏ ( 1966) 

ÇIMI SİNƏ DARDİ LONƏY

Çı dınyoku bəmı mandə 
Iqlə dardı-xıvətebən. 
Votem : Bılbıl həlbət handə, 
Nolə jəydə bənem əvən.

Bəke poyim, kovrə beşim, 
Hiç du nıbe bəmıku qəm.
Qıləy kinə dılən dəşim,
Mınış peydo karde əyoən!

Vem kuşiş kay, cəfom kəşe, 
Rohət nıbim hiç i rujən. 
Sutim, dıli ğat otəşe,
“Baxtəvəre” voten ojən. 

Çımı qıno çiçbu, Xıdo,
Hışkə divo penşande mı.
Şo nıznim be, imkon nıdoy, 
Çəşə arso dəşande mı.

Ve orzum mande nimədə, 
Valla, həni jidəm zunə. 
Ha bısırım az dimədə,
Çımı sinə dardi lonəy! 

MƏŞHƏDİ SADIX (1964)

 BALƏ ŞİNE 

Balə şine, şinon şine! 
Jıqo bızın, anqivine!
Iştən nəfəs, ıştən cone,
Çəy rəğədən ıştı xune.
Iştı dəvom, ıştı sone.
Həm kəy kume, həm çəy bıne.

Bə har kəsi ğısmət bıbu. 
Conədəş zu, moğət bıbu.
Tano çokə olət bıbu.
Əv ıştı dıl, ıştı cone. 

Yol ki be yolə kə bıbu. 
Bəştə yolon nokə bıbu.
Bo el-tobyə şəkə bıbu.
Əvəsori muzi şone. 

Baləsoyb bi, balə yol kə.
Bəyo şini, vəyə bıkə.
Şoyvo bıkə, xıvət nıkə,
Sadıx, balə şələ qone.

MƏZAHİR BİDAR (1960)

 ÇƏŞON OKƏ 

Vəse hıtiş, çəşon okə,
De çoki tı boy ro bıkə.
Ha ve bəhə, luzi purkə,
Nodon bəşej, şukur nıkoj.

Diyəkə osmon nığıle,
Əy dərkbıkə pur ağıle.
Alimi ğıymət “Sağ ol”e,
Nabədə bəy zulum bəkoj.

Ki yol bıbu be miəllim, 
Kol bəbe çəy elmı-təlim.
Nıkoj bumi dilim-dilim, 
Ha do bıbır, obod nıkoj. 

Libos çı bədəni reçe, 
Məno çı sıxani reçe. 
Ağıl nıbu inson puçe,
Ha ğur bıboj libos takoj. 

Votdə zəhmət kəşə Bidar 
Obod bıbu çəmə diyar, 
Çoknə bəbemon bəxtiyar
Xıdo, əqər koməq nikoj. 

MİRFAYAZ LİKMƏKANİ (1988) 

RAY BIDƏ 

Boy şair dust, şeir votdəm, 
Iştə ray bıdə, ray bıdə. 
Bı roy mənə, noysə ğədəm 
Mətars, səy bıdə, səy bıdə.

Pəl ki ni, bəy orəğ mədə, 
Orəğ doyən dərəğ mədə.
Mənvışt sina vərəğ mədə, 
Vərəğ təy bıdə, təy bıdə.

Sıxan oməy bılbılisə,
Nıştəni əv har qılisə.
Mande dılı kon vılisə 
Coni bəy bıdə, bəy bıdə. 

Dədru məkəş dardi-ğəmi,
Ğ� əm kəşeyən bığət dəmi. 
Har ki ni rost, de ğələmi 
Pandi çəy bıdə, çəy bıdə.

Onıkardə niyə sələ,
Vezı eğət, bunim hələ....
Təb dəmande Vazə ğələ, 
Iştə vəy bıdə, vəy bıdə. 

Bən i tolış bə şairon 
Həm cıvonon, həmən piron
Omdə yod TƏB- i xotiron
Xıdo xəy bıdə, xəy bıdə.

Ha Mirfəyaz, oşko çidə
Bepərvonə de şom sidə. 
Əhandon tıku çiç pidə? 
Bınvışt, əy bıdə, əy bıdə…

MİRHEYDƏR BƏŞƏRU (1942-2019)

TOLIŞƏ KİNƏ

Çı ruşinə honi mandəş,
Bənə siyo kijə handəş.
Lap ceyroniş, roysə mandəş,
Məkışt mıni, tolışə kinə.

Həm ranqiniş,
Həm sanqiniş,
Həm vanqiniş,
Tolışə kinə.

Sədo bekə şo bıbəmon,
Oxo boçi co bıbəmon?
İ�qlə kədə ho bıbəmon,
Məkışt mıni, tolışə kinə.

Həm tovsoniş,
Həm zımsoniş,
Çımı coniş,
Tolışə kinə.

Ve reçiniş, aləm vində,
Çəşım bətıy, həmmə zındə.
Azən qıləy Xıdo bandə,
Məkışt mıni, tolışə kinə.

Tı həm həşiş,
Həm otəşiş,
Hərorətiş,
Tolışə kinə.

Çordə şəvə Ovşumiş tı,
Məxməriş tı, avşumiş tı,
Az aşığim əncəx bətı,
Məkışt mıni, tolışə kinə.

Həm vıləsəş, 
Həm dıləsəş,
Həm xoləsəş,
Tolışə kinə.

Vəyonədə vindəm tıni,
Dəparzındən çəşon mıni.
Maştə beşi bəsə honi,
Məkışt mıni, tolışə kinə.

Ve otəşiş,
Anqə çəşiş,
Dılim bəşiş, 
Tolışə kinə.

Çı tolışi kon pıştənin,
Pınhon məkə ve ıştəni.
Esət tı bıəş lap kıştənin-
Məkışt mıni, tolışə kinə.

Dılim bəfoş,
Sinəm səfoş,
Dardim dəvoş,
Tolışə kinə.

Mirheydərim, olət dutdəm,
Əncəx botı şeir votdəm.
Iştı roysə con opotdəm,
Məkışt mıni, tolışə kinə.

Az həyotim,
Məhəbbətim,
Səxovətim,
Tolışə kinə.

MİRTƏĞİ XİLQƏT (1972)
 

BIVOTIM, YA NIVOTIM? 

Ki be bais ki, bero biş, bivotım, ya nivotim? 
Çımıku şiş, çoko co biş, bivotim, ya nivotim? 
 
Çımı nom din bǝfo, din eşği hejo mande sǝtij, 
Boçi lil biş, bebǝfo biş, bivotim, ya nivotim? 
 
Bəştı dason das ǝnem, riz ǝkey, orzu boğǝdə, 
Perəsiş, keynə ti ho biş, bivotim, ya nivotim? 
 
Kon şəvon dıçmı xǝyoli tı bə han şəş, zinedǝm, 
Kon şəvon mot biş, oğo biş, bivotim, ya nivotim? 
 
Onoe iştǝn bǝ co zil, hiç hələ taspe zinəni, 
Kolsutiş ya ki, kəbobiş, bivotim, ya nivotim? 
 
Dərəsəm işti zıvoni, i kitob şeyre çǝşon, 
Çı zıvoniş, çi kitobiş, bivotim, ya nivotim? 
 
Ruji hesbe ti bo in Xilqəti noz karde orǝx, 
Dəqijiş, şiş bəki to biş, bivotim, ya nivotim?

MƏSUDİ DEVRAN (1937)

YODO BEMƏKƏ
Kıve çəmə bırzə polon?
Kıve çəmə puzə tımon?
Bəke qin be purə hımbon?
Tarıxon yodo beməkə. 

Kıve çəmə molə qələ?
Yəvemon ni, mardə kələ.
Hışkbə çəmə niə sələ. 
Imoni yodo beməkə.

Ve votedən: çəmə zıvon,
Inə zıvon, şinə zıvon. 
Sıxaninən niəbeş ğıbon,
Iştə pıon yodo beməkə.

Tolış heste ve ko bəka, 
Tolış heste hiçko niəka. 
Tolış heste bemard bəbe, 
Iştə hion yodo beməkə.

Tolış heste nənə zoə,
Tolış heste bənə zoə,
Dast bəqəte, nunən bədo, 
Iştə kion yodo beməkə.

Pebi həni, həşi pemə, 
Ovşom emə, ovşom dəmə, 
Məsud oso zıvon bızın 
Mo zıvoni yodo beməkə. 

NƏRİMAN AZƏRİ (1960)

 DAY KİNƏ

Az bılbılim eşğim heste vılədə, 
Lonə karde çımı sutə dılədə, 
Bə mı şiniş, xunım bətı qıledə
Səy rost bıkə diəkə bə mı ay kinə!
Xıdo bə mı vığandəşe pay kinə!

Çanə jığo bə tı həsəd bəbardem, 
Iştə umri fikrinə puç bəkardem, 
Dılım xəşni i rujən az bəmardem, 
Məkə jığo çımı umri zay kinə!
Xıdo bə mı vığandəşe pay kinə! 

İ�lahi tı ofəyəşe nurədə,
Məsut mıni sio zevelə kurədə,
Məhaşt bımim bıpıxım az qurədə, 
Dardim əloç iqlə tıniş, day kinə,
Xıdo bə mı vığandəşe pay kinə!

NƏRİMAN TOLIŞİ (1963) 

BO “HALAY” ANSAMBLİ KİNON 

Bəşmə quş dome, tolışə moynon.
Tolışə balon, tolışə hovon 
Bəşmə ğıryəti con ğıbon. 
Çand kərə, çaşım pur be,
çaşım peş be. 
çəvon pur be bomı xoş be.
Iştə inə zıvonədə, 
Iştə şinə zıvonədə 
Dardon vote, sute-sute.
Şımə dılon ğəm nıkəşo!
Şımə çaşon nəm nıkəşo!

Mədəniyyətmon barze çəmə, 
Həxımon ni tarse, çəmə 
bo çəy vote. 
Hıte-hıte di bedə. 
Tolış orəxdə, ni bedə.
Tı səy pedə! 
Əqəm pidə, 
bıjiyo çəmə moə zıvon, 
bəmə jimon doə zıvon, 

Ti qəp bıjən bə tolışi, 
Bə şinə-şəkə tolışi. 

Zıvonımon bənəy honiy, 
bənəy şoniy 
Bəşmə quş dome–
Tolışə moynon 
Dılım bə band oqarde,
Diyənim vıl okarde. 
Çanə zıvonmon heste, 
Çanə zıvon bəjiye,
Ənədən xəlğ bəjiye?! 
Səy emağand bə ji, tolış!
Bıji tolış, bıji tolış!

NURƏDDİN ŞAYA (1970) 

VOŞ VOYDƏ…

Voş voydə, 
erıjyedə qardulon bə silə
çı diy roy noməlumə kordinatədə!
Bə çaşonım dəmandə ım şəv. 
Osmoni siyo kələğəy parziyedə dınyo 
səyku, 
toki pur bedə bə kuçon...
Sipiyə şəvım oğandıme lınqon jiyədə,
oməym iştı tono! 
Sahilon ğumbəsə, dıyo bəmdə.
Im şəv çə ruji to ni! 
...Bə ro vılo bə lınqə rizon qırdə karde-
karde 
oqardim bə dumo.
Çı umri pozi fəslım qinım karde. 
Kulok livə eşandə çımı səyku,
parziyedə doon.
Isə ım va voə rujədə 
bo qıləy həşi nəvdəm 
bıvoşnım çı umri poziku mandə livon! 

PEYMAN OĞAYƏT (1983 )                     

 QINOBƏQİ

Quşonədəm cəhəndımi sədo, 
Çəşonədəm vəyşti qin kardə tars.
Dılədəm bə Xıdo bovə.
Şanqone hıteədə, 
Maştone əşteədə 
Kardedəm lovə: 
- Ha Xıdo, Tı ıştən mıni bıbaxş,
 Dınyoədə ən yolə baxş bıbu ın baxş!

 Qınəbəqi be zıney yolə dardebən,
 In dard dıli hardəbən.
 Çı kiyku bebaxş be qımon ni,
 Çəy jimon jimon ni!

 Xıdo bəmə qımon bıdə,
 Bə qımoni jimon bıdə!
 Bə jimoni con bıdə!

 Tı qıləy Təbibiş, az qıləy noxəşin. 
 Ha Xıdo, Tı ıştən boy mıni bıbaxş!
 Bomı ən yolə baxş bəbe ın baxş!

PƏRVİZ HƏKİMOV (1983) 

HA BƏŞTI ĞIBON

Tı bəbeş bəmı dəvo,
Oqordın mıni ğəvo.
Bəştı har qılə cəfo 
Rozim, ha bəştı ğıbon. 

Qin bedəm ğəmonədə, 
Dardi hənqomonədə.
Az ıştı jimonədə 
Rizim, ha bəştı ğıbon.

Məkışt mıni bı curə, 
Co bedəş mıko çı rə? 
Tı bəbeş bəmı çorə, 
Lozim, ha bəştı ğıbon.

Marışt in umi pardi, 
Dətəsedəm bə sardi.
Pərvizi dıli dardi 
Bızın, ha bəştı ğıbon.

RABİTƏ RZAYEVA  (1966)

BƏ ŞƏHİDON SƏLOM BIBO

Bılbıl handedə vilisə,
Sutdə odəmi dılisə.
Conışon doy zəminisə.
Bə şəhidon səlom bıbo..

Ğ� əmin- ğəmin  ha handəmon,
Çəşon roədə oğandəmon.
Bəvon rəhmət vığandəmon.
Bə şəhidon səlom bıbo..

Məvotənən zılmotədəy,
Çe vətəni həsrətədəy,
Ruhunışon cənnətədəy,
Bə şəhidon səlom bıbo..

Bə nənəon nibe hoson,
Oğətəmon çəvon yason.
Kəfən be vəyə liboson.
Bə şəhidon səlom bıbo..

Ğ� eyrətışon heste şitdə
Zəmin, osmon bəvon sutdə.
Yolən votdə, rukən votdə,
Bə şəhidon səlom bıbo..

Çəşi ğıbon, çəsmə ğibon,
Fiki conoş dəşmə, ğibon.
Tolşə kinə bəşmə ğibon
Bə şəhidon səlom bıbo…

RAFİQ MURAD (1952)

ELİ SIXAN SIFTƏ-OXOY ROST BƏBE

Dədə-bobon votdən cuyko ov şəbu,
Əv ğanune, hıkmən bəpe əv bıbu. 
Vində bəni kul yol bıbu, do bıbu, 
Eli sıxan sıftə-oxoy rost bəbe.

Sufi Roşan əvoti əv Lovəyn ne,
Əvrə ove, ovi məkon Ovəyne.
Ovə ambo ovəynəy çı Lovəyni, 
Eli sıxan sıftə-oxoy rost bəbe.

Yolon votdən, Arçonəsə Mırdovbe, 
Ləpə qınyəko bə Qəzəndaşt ovbe. 
Həniyən dıyo ov rost bedəbe sape, 
Eli sıxan sıftə-oxoy rost bəbe. 

In sıxanon isbot bedən kardə kon,
Poyədə əşin çı Şəkiko bə Lankon, 
Rafiq, vindən bino-ğədimi har kon, 
Eli sıxan sıftə-oxoy rost bəbe. 

RƏFAİL PƏRVAZ HƏKİMOV (1955-2023) 

AZ BOŞTƏ ƏVIM PEQƏTƏ 

Sıə sefe, sipyə sefe,
Əvən çoke, imən çoke.
Də həloli bə ğəzənci
Veən çoke, kamən çoke.

Sazi çı ro əzoniro? 
Coy sazi ro, əzoni ro. 
Dınyo ğədri əzıniro 
Dınyo sardən, qamən çoke.

Əlov bedə kəynə mutə?
Dıl kiyəye, orzu patə 
Az boştə əvım peqətə,
Çə fəronsə kom ən çoke. 

RUFƏT BAXŞIYEV (1979) 

DOD ƏMON 

Tinən mıku qıno məvind, əmone.
Jiyedəmon, ve ğəlizə zəmone. 
Hukmət çəvon, devri-zəmon çəvone. 
Mərdon mıhtoc bə nomerdi, dod əmon.

Həx bəkəson mot mandə bə nohəxon, 
Şəğol hiçe ım mandedə dəvəxon. 
Bo milləti ruj bəmedə beməxon. 
Mərdon mıhtoc bə nomerdi, dod əmon.

Kosib ıştə kədə kırtə zıvone.
Çı fəğıri dardıj veye, qıvone. 
Im çı darde, dard ni, dədə divone. 
Mərdon mıhtoc bə nomerdi, dod əmon.

Rufət, çıyon dasto səmə nəvedəm. 
Bəjyə mardəm, diyə məkə lıvedəm. 
Iştən sutdəm, dılım sutdə, təvedəm. 
Mərdon mıhtoc bə nomerdi, dod əmon.

RZA MUSAYEV (1959) 

KƏŞON JENI-MERD VOTƏ
Zəhləm şe, tınə Xıdo,
Bıbırın ıştə sədo! 
Tarsiku peşi bə do.
Sıxanışon kırt votə: 
-Kəşon jenı-merd votə!

 Jen çe merdi nokə ni, 
Əv kə-kumə bıkə ni. 
Çe kəy vıle, ləkə ni! 
Vey bomı cırt-pırt votə:
-Kəşon jenı-merd votə!

Vəse bəmı rıjd oməyş, 
Dasto pojə dıjd oməyş, 
Demı bə xun-qujd oməyş,
-Kıve miyono sırd, votə? 
-Kəşon jenı-merd votə! 

Az kuməyjə, tı bəhi, 
Vey eğətə çemı qi,
Zındəm ıştə hıquqi,
Bətışon “Ha mırt” votə,
-Kəşon jenı-merd votə!

Çe Əvropə məhkəmə, 
Diə bəka bə koy çəmə. 
Dı kəso i kəs səmə. 
Məsdəm bəmı lırt votə,
Sıxanışon kırt votə: 
-Kəşon jenı-merd votə!

SAMİRƏ ƏMİRİ 
 

ƏVƏSOR OMƏ

Mivə don vıl okardən, 
Pərisqılon oqardən, 
Çimənon bedən kavu, 
Hərdəm qındə avavu.
- Əvəsor omə. 

Bandon --cıvonə vəyu, 
Tojə olət tankardə.
Ruyon pur bən de ovi, 
Ovəyz do-kındə vardə,
-Əvəsor omə.

Kinon bənəy vənəşə, 
Kəfşəno butə-butə.
Zəmin şum kardə zoə 
Çəvon dardədə sutə
-Əvəsor omə.

SEHRAB ƏHMƏDİ ( CƏFƏROV)
 (1953-2013)

BƏHRİ-TƏVİL

“Əy fələk, zulmı əyone, çıcurə devru-zəmone, 
dılımon lap təylə xune, əməni məsut, əmone, 
çəmə ko həmməysə qone...” 

(Mirzə Ələkbər Sabir)

Sahondə bor jedəmon, pəl jedəmon, kand-
edəmon, ter jedəmon, kaştedəmon, ov 
dodəmon, iqlə sıxan: anqulunsə vaşte-vaşte 
con dodəmon...
Tosə bə vaxti ki, məhsul beşedə, pəydo bedə 
ve odəmon: moləvonon, berğəderon, anbar-
doron, boxalteron, hesobdoron, direktoron, 
əğrənomon, partkomon, injeneron, iqlə sıxan: 
zor odəmon, zır odəmon, dız odəmon...
Fəhlə həxi hardəkəson, bəçəy hisob qardəkə-
son, dərizedən bə məhsuli, oşko-xəlvət 
dızedən ın məhsuli, co kardedən rəsəy-koli, 
hardən bənə dədə moli, baxş kardedən həmə 
puli, sıftə boştə bardedən cəmə puli, çokə puli 
bə dast vardən, bə şəv hardən, bə ruj hardən, 
kənyək jedən, mehmon vardən, mehmon 
kardən, əlğərəz, bəştə çokə ğolloğ kardən...
Hələ dimiən si bedənin: manqə pulon duz 
dodənin. Çəvədən qətdən:  səyuz puli, qəzet 
puli, kəsser puli, donə puli, nəloğ puli, həloğ 

puli, bilet puli, moğnə puli, ruşnə puli, ğazə 
puli, radio puli, telfon puli, həni çı bızınım  çiçə 
puli- valla, dodəm az ımoni, mandəm deştə 
təylə coni...
Isət bovıtən az çiç bıkəm, kovrə xoki bə sə 
ekəm, ıştə balon çoknə yolkəm?..
Ənnəhoyət, yolon vote: şoyvo bıkən, oməy 
həni perestroykə, ıştə çəşon dıynən okən, iclas 
bıkən, oşko bıkən, ıştə həxi tələb bıkən, tənğıd 
bıkən, rısvo bıkən, nifin bıkən, nalə bıkən, bıdə 
dızdon həyo bıkən...
Penc sore ki, şedə perestroykə, sə bedəni 
məkə-bıkə, ğandəşone məxloği kə, ruənbə 
təlon, qujdbə təlon, çaybə təlon, ordə təlon, 
dəvo təlon, iqdə mandə ovən təlon...
Hələ obən kəprətivon, dızdonşon doə sədr 
bəvon, jəydən bəmə zorə kıvon, piçat çəvon, 
bina çəvon, ğanun çəvon, fəhlə çəvon, ğəzənc 
çəvon—həmmə çəvon, boəmə mandə hozoə 
dardon...
İ�yo tolış çokən votdə:
-Bıjən-bıjən do pevatdə,
Kosib ıştə hanı-hıtdə,
Dızdon həmmə hərəkətdə...

SEYMUR  PEŞTIPUR (1975)

TOLIŞƏDƏ BIMANDOM

Bıbə mıni tı bə Tolış,
Ə sə vılon bu bıkəm. 
Bınıştom az tavi peyo 
Ə dumoton nu bıkəm.
Iştə yolon bə vir biyəm,
Çəşə arson ru bıkəm.

Bıbə mıni, bıbə hanım,
Besərzəmin nımandom.
Az hiç nıbu hanədə
Tolışədə bımandom. 

Bıqardom Hirkoni vişon, 
Bıçınom vılə çanqə.
Bınəvom Tolışi diyon. 
Dəvardom çı har tanqə.
De meşon  çay peşomom,
Az de şoni purranqə.

Səvaloni çinqilədə
Həzo sornə va bıbum.
Kavyə, sipyə Kaspi peyo, 
Ləpə bıbum, ka bıbum. 

Çə tolışi jimon bıbum. 
Penco nıbum, sa bıbum. 
Çə Tolışi pərçəmi az,
Rost bıkəm bə bandon bəş. 
Tolışiro sərboz bıbum, 

Bə puti okəm kəş. 
Çəy deşmenon, nıpyəkəson.
Az bısutom, bınəm vəş.

Ə ruj bıbu Tolışədə, 
Ni bıbu tiyənə marzon.
Xəmənəvə hiyonədə
Ve bıbu nunə darzon. 
Tıvox bıbu Tolışədə 
Hiç nıbun buməlarzon.

Az Tolışi hıvos bıkəm,
Şindoni ğalə səyku. 
Vəyəvanqi, sırəçəkkə
Bıməsom çı har kəyku.
De şoy bıjyo çəmə zəmin,
Azən şo bıbum çəyku. 

Çəmə sonon zıvon okən,
Qəp bıjənon tolışi.
Bəhandon, zınəndə bıbun, 
Nıbun besəvod, noşi.
Harco bıbu tolışə son, 
Bıvəşo bənə həşi.

Həşi bıbum sori qırdo
Bıtosponım tolışi. 
Boğvon bıbum bəçəy boğon,
Ve bıkəm çəy rəvoşi. 
Çəy har vıjə nığo bıdəm, 
Oğətom bənə çəşi.

SƏBİRƏ XURŞUDOVA (1971) 

İNƏ ƏĞIL 

Dast məjənən rık bəkarde,
Dılə xıvət, fik bəkarde.
Bəbəme, zik-vuk bəkarde,
Pəynə əğıl, zinəy əğıl, 
Nozədoştə inə əğıl.

Iştəku vey rə peşedə, 
Bə çand qılə silf1 dəşedə.
Dimışən hejo vəşedə. 
Bənə reçə kinəy əğıl, 
Nozədoştə inə əğıl.

Bıhoə maşinədə qardə,
Dast cifədə, hozı hardə. 
Zındənijon çiçon kardə? 
Səyku bə po hınəy əğıl, 
Nozədoştə inə əğıl.

Osmonədə, həvoədəy əv, 
Çimi-çəyo qəvədəy əv. 
Koncoş pidə, nəvedə əv. 
Şəv bə miyon qinəy əğıl. 
Nozədoştə inə əğıl. 

Həmron ruyo beov bardə.
Hejo bə kə dave vardə. 

1	 cild, şikil

Nə pemandə, nəən mardə, 
Təylə şəre, rınəy əğıl, 
Nozədoştə inə əğıl. 

Ğ� alğənebən, aləfebən, 
Çand curə xun cələvebən.
Cır ne, kask ne, cırovebən! 
Bo tum-nəsli pinəy əğıl,
Nozədoştə inə əğıl. 

Jıqo perəsə viyəvon, 
Bevəc eqınyə bə qəvon.
Bo həməyro telə zıvon, 
Bo pı-moə şinə əğıl,
Nozədoştə inə əğıl.

SƏDRƏDDİN QURBANOV (1954)

 ƏLOLƏON 
Dınyo çımı çəşdə ni, 
Bəxtım hıtə, əştəni. 
İ� eşği otəşdəmon,
Az vəşdəm, əv vəşdəni. 

Tovson dəşə, mı sarde.
Ranqı-rufım lap zarde. 
Tışon doy bə co kəsi,
Dardi çımı dıl harde. 

Şəxtə bıbu- qam bəbe, 
Hışkə nunım nam bəbe.
Çımı palyo bıboş tı, 
Dardı-sərım kam bəbe.

Harco şedəm, demıniş,
Çı xəlği ne, çımıniş. 
Əmə həni i bəmon, 
Az tınimbu, tı mıniş. 

Sıə vıli dastəş tı,
Həni çımı dastdəş tı.
Əmə iqlə conimon,
Qujdış azim, astəş tı. 

Ve ğəşənqe ə kinə,
Vindıme az əv zinə. 
Dılım sute-evəşəy, 
Sa doğış jəy bə sinə.

SƏFTƏR (AĞAZADƏ) ELOĞLU (1972) 

MERD BIBƏNƏN DEŞTƏ NOMİ

Bıməs, tolış, bıməs ımi, 
Sındınedən dıli simi. 
Okardedəm ın tilsimi, 
Merd bıbənən deştə nomi!

Zamboxbəsə bəmon əmə,
“Donzə besə” bəmon səmə, 
Səonsəmon heste ğəmə, 
Ov qıledə deştə vomi,
Merd bıbənən deştə nomi. 

Nəşəşon doy bə əğılon, 
Puçə sə bin hırdon- yolon, 
Bə dom dəşin bənə solon, 
Bovə məkən bənəy xomi, 
Merd bıbənən deştə nomi. 

Darzənəjən, ərəğ bıjən, 
Nəşəxoron ıştə beşən. 
Bə islomi ləkə məjən, 
Məbən vonə bo əvomi, 
Merd bıbənən deştə nomi.

SƏMAYƏ QULƏLİ KİNƏ (1965)

XIVƏT MƏDƏ IŞTƏ QONİ

Dimisəm şığ nıştedə,
Çəşonom bənə honi.
Dastonım kəşə bındə
Xıvət mədə ıştə qoni.

Ovşumi zanq eğandə,
Bomı har to bə toki,
Zındənim az bəştə sə
Ekəm çe kovrə xoki?

Dəvəku xəbə sedən,
Iştı peşt boçi şate?
Çımı kovrəm roste ki?
Votışe sute- sute.

Səmayə, botı sarde,
Lap tovsoni qamədən.
Mavoji ıştı dumo
Bənəy aspi samandən...

SONA NOVRUZOVA (1965)

ƏLOLƏON

Çımı balə zırəke,
Bə Vətəni qərəke.
Çı Vətəni zəminon
Çeəy nune, xorəke.

Qərəboğdəm az ısə,
Otəşədəy çımı sə.
Zındəm ki de ğələbə
Bəjemon dave bə sə.

Ya tolışim, ya tırkim,
Ya avarim, ya ləzqim.
Az çı Vətəni baləm,
Fərqış çiçe ki, az kim?

İ� manqimon davoədə,
Əsğərim, şedəm vədə.
Bənə şovi dıl jəydə,
Çəmə pərçəm həvoədə.

Çımı inə, tı çəşkə,
Obəqardem az bə kə.
Vətəni xəritədə
Pebəqətemon ləkə!

Çımı pəvəndi, məbəm,
Mehkəm bımand, məkə ğəm.
Az çoknə rohət bıbum,
Oxo darədəy Vətən!

Şəhid bıbom, ha inə,
Tı rəyrə bə yod dənə.
Məvot kiyəm həmuş be, 
Yurdi otəşi sənə!

Xıdo, əməni şokə,
Milləti dıli okə!
Əsğəron səğ-səlomət
Bıdə oqardon bə kə!

ŞAHİN HƏMİDİ  (1955)

BIBAXŞ MINİ, IŞTI TONO TƏY OMƏYM

In bebəfo dınyo təye, pur tıniş, 
Bo əməro mələk tıniş, hur tıniş.
Çəmə çəşi ruşnə tıniş, nur tıniş,
Azizə mo, çəşış bəvi toniku.

Zındəm dınyo ıştı dılış arıştə,
Qıləy yolə nom oqətə tı boştə.
Şair nıbim, onibəşəm az bəştə
Tınən şeriş, çımı qəvi toniku.

Ğ� ərəz Xıdo ıştı tono yol kiye? 
Iştı nomən bo əməro ruşniye.
Ha şinə mo, şəv-ruj betı hiç niye,
Tı astovəş, oşmə şəvi toniku.

Noxəş qıniş, boştı dardi səy oməym,
Tı koncobiş, azən ımruj vəy oməym, 
Bıbaxş mıni, ıştı tono təy oməym, 
Purğıbo bim, ıştı ğəvi toniku.

ŞAHMİRZƏ TOLIŞƏXUN (1955-2014)
 

DETI  İVRƏDƏ  NIBEƏDƏ

İ� mışt siyo zəmin bedəm, 
Detı ivrədə nıbeədə. 
Bə şəv-bə ruj ğəmin bedəm,
Detı ivrədə nıbeədə. 

Otəşi kəno larzedəm, 
Iştən bəştə pelarzedəm, 
Bədə ovi eparzedəm, 
Detı ivrədə nıbeədə.

Qıləy pəleşkə vıl bedəm, 
Vılə doy hışkə xol bedəm.
Tağətım ni, behol bedəm, 
Detı ivrədə nıbeədə.

Bınəvəmon bandon, vişon,
Çıne əzınim vənəşon, 
Okardə bedəni kəşon, 
Detı ivrədə nıbeədə. 

Şamirzəm az, əğıl bəbem, 
Kitobono nəğıl bəbem,
Bo har kəsi pəxıl bəbem
Detı ivrədə nıbeədə.

ŞƏHRİYAR MƏCİD  (1989)

MƏZIN 

Boğım sutə, bılbılım ni, vılım ni.
Bo piyero həvəsım ni, dılım ni.
Isə çımı noz peqətə holım ni.
Həni mıni əğıl məzın, ruk məzın,
Mıni bevəc, boy, ıştəni çok məzın.

Vaxt omedə şatə konən soz bedə 
Umur şedə, peşt siyedə kuz bedə.
Çı har kəsi umri oxoy poz bedə.
Çımı dıli siyo məzın, toyk məzın,
Mıni bevəc, boy, ıştəni çok məzın.

Çiçımon kay, nıbe çəmə dim sipi,
Nılınqiyəy, vaxt dəvarde dıl be pi.
Çəmə eşği kəybon edoy qəp-qəpi, 
Çı insonon həməy dıli pok məzın, 
Mıni bevəc, boy, ıştəni çok məzın. 

Iştə dılo bıbır, cokə ın eşği. 
Zəmin bıkand, bə mu bıkə ın eşği. 
Çanə di ni yodo bekə ım eşği, 
Okışt çeəy vəşə vıron, zik məzın,
Mıni bevəc, boy, ıştəni çok məzın.

ŞƏKƏR ASLAN ( 1937-1995) 

HİÇ ÇI YODO BEBƏŞE?! 

Çımı cone Bolədi,
Ğ� əşənqə di, yolə di. 
Təmizə di, vılə di, 
Hiç çı yodo bebəşe?!

Piyəjenon, sıprişon,
Həm pərtin, həmən ki şon...
Kıvin ə tukon, vişon? 
Hiç çı yodo bebəşe?!

Tanqə cuyon ru bin, şin,
Kırtə riyon ro bin, şin.
Qədə toğon do bin, şin... 
Hiç çı yodo bebəşe?! 

Hestbe har doji dəvo...
Bəs kıve Kişvər, Həvo? 
Nusi mamu ə ləvo? 
Hiç çı yodo bebəşe?! 

Yoddə bəmandeş,əğər
Yodo benıkoş, Şəkər.
İ�nsoni umır məğər 
Hiç çı yodo bebəşe?!

ŞƏRAFƏDDİN İLKİN (1965)

SİYO ÇƏŞƏ KİNƏ (mahne mətn)

Çəşonım mandə roədə,
Koncoş, siyo çəşə kinə?
Bılbıl handedə boğo,
Obə vənəşə, kinə!

Tar mınim, kəmon tıniş,
Ha dardi dəmon tıniş-
Siyo çəşə kinə (2)

Betı mande zındənim,
Bılbılim—handedənim.
Bemı çiç kəşə, kinə?
Siyo çəşə kinə (2)

Bısırvon aləmi tı,
Məvind ğussə, ğəmi tı-
Siyo çəşə kinə (2)

ELVİN İRŞADOV (1990)

HA TOLIŞ

(Xıdo Əli Nasiri həzo-həzo rəhmət 
bıkə!)

Qırd milləton ıştən- bəştə soyb beşen,
Bə ıştı soyb konco mande, ha tolış?
Pəynə beğorb oqarde, bə ğorb peşe,
Bə ıştı ğorb konco mande, ha tolış? 

Mardəqılon səpo pebən, lıvedən
Nohəxonən boştə “həxon” nəvedən...
Bəştı holi dılım sutə, təvedəm.
Həxon ıştı konco mande, ha tolış?

Roston səpe ofəyə b(ı)əş, dəğıl niş...
Mədonədəş, torıxədə nığıliş,
Çe şahon şah Kiəksari əğıliş,
Torıx ıştı konco mande, ha tolış?

Rustəm Zali qir hestıbe tınədə, 
Kələ peşton bə zəmin jə çanədə ....
Kəsi bətı hiç nərəsiy hınədə,
Hınə ıştı konco mande, ha tolış?

Huseyniro (ə) yəmon sinə bıjənbiş,
Dıli səysə bəyo xeymə əjəniş...

Ələmi bə dışmeni çaş dəjəniş,
İ�mon ıştı konco mande, ha tolış?

“Cənubli” b(ı)əş, ıştı nomən mandəni...
İ�nə botı hiçiş lo- lo handəni? 
Tolışə mo tınış tolış zandəni? 
Vijdon ıştı konco mande, ha tolış???

Əli Nasir tıro vəşəy orəxə. ....
Babəki ruf de ğıyzinə erəxə
Çaşbəroye, vətən kenə bərəxə...
Ğ� ıryət ıştı konco mande, ha tolış?

Çe səy səpe marde həvo qardedə
Fələk mıni peqətedə, bardedə 
Umər Əli de(ı)ştı dardon mardedə
İ�nsof ıştı konco mande, ha tolış???

TALIBİ ŞAHAN SASANİ  (1939-2015)

(mahne mətn)

 DINYO 

Bo tifili tifil bedə, 
Bo cohili cohil bedə. 
Bo oholi ohil bedə.
Məvot tojəy, kanəy dınyo.

Suleymani əhdış karde,
Lığmoni ve cəhdış karde,
Ve əjdəhon məhfış karde,
Qıləy sırri donəy dınyo.

Vəfodori heste vəfo, 
Səfokəsi bədo səfo, 
Bə kosibi doydə cəfo, 
Dardı-ğəmi lonəy dınyo. 

Şəv-ruj botı umundə tor, 
Bəd omedə sorisə sor. 
Zotış jidə bə qurzə, mor. 
Votdən hıtə, handəy dınyo.

Oməkəson şən, mandəni,
Nənon jəqo zoə zandəni. 
Zumande, ve dəmandəni,
Bardə, vardə, vonəy dınyo! 

Yolə kəy ım, kuçə-kuçə. 
Nodon nənə, mənoş çiçe?
Bebəfoy əv, oxoyş hiçe,
Sə perandə şonəy dınyo!
Hənək əkon konəy dınyo! 

TALEH MƏFTUN (1980)

 ĞIYOMƏTİ ƏLOMƏTE 

Şəyton bə dıl rəğ ğandedə,
Şaton rostiku handedə, 
Çı islomi nom mandedə, 
Əməli yurd xərobəte, 
Ğ� ıyoməti əloməte. 

Çiçon vində dınyo həni, 
Ləkə qınyə bəçəy şəni,
Merd de merdi, jen de jeni...
Məvot ımon zərofəte, 
Ğ� ıyoməti əloməte. 

Bəd bə çoki doydəni ro, 
Rostə sıxan şedəni ro,
Bə həxi kə bedəni ro,
Kələkboz be çəy adəte?
Ğ� ıyoməti əloməte. 

Bə rostvojon cındo votdən,
Həxiku, rostiku vitdən, 
Bə dışmeni sırr həvatdən,
Həxi vote cinoyəte,
Ğ� ıyoməti əloməte. 

Ğ� ıron penton rəfonədəy...
Bo rəvoşi səşe qətə, 
Əncəx ərəğ mizi sədəy, 
Odəm bı koy, vallah, mote, 
Ğ� ıyoməti əloməte. 

Iştə nəfsi qule veyni,
Ki puline, yole veyni, 
Vədəki roon çole veyni,
Bəs çiçimon əmonəte?!
Ğ� ıyoməti əloməte!

 TOFİQ İLHOM (1941-2000) 

ĞƏRƏBOĞ 

Ğ� ərəboği vılon kıvin? 
Vılonsə bılbılon kıvin? 
Əğıl-məğıl məydonədəy, 
Çəy canbozə yolon kıvin?

Ğ� ərəboği ovon şine,
Kırınqo çəşe, ruşine.
Çı Vaqifi, Notovoni 
Şeron jıbzın tojə şone.

Ğ� ərəboği bandon handən, 
Həmə bənə potşo mandən.
Çəy şikəston, çəy muğamon
Çı deşmeni dıli kandən. 

Ğ� ərəboği roon tanqe, 
Çəy səpe kofir bə canqe. 
Bızıno əv ıştə həddi, 
İ�yo har zoə şir, pələnqe.



119

100 sorədə 100 şoiri 100 şeir

N N

 VƏLİŞAH ƏLİYEV (1938-2020)

 AVƏ 

Bənə sipiə xonçə çidəş,
Çəmə bandon sədə, avə! 
Kavuon qətə qəv bə həvo, 
Bəvon şıği şodə, avə! 

Oxşedə bə panbə şələ,
Çəğın bedə pəsəqələ! 
Mol lıştəsə ıştə balə, 
Bəzən jəqo bedə avə! 

Çiçe avə, əvən ove,
Bə zəmini həşi tove, 
Ros be həşiş edoy, əve, 
Çəyku ğısos sedə avə! 

Osmonədə kali şəvon, 
Pulək-pulək bedən avon! 
Iştı tono bə astovon, 
Bənə zizə çidə avə! 

Çəmə məxloğ zəhmətkəşe,
Tasbe zəmin, həşi beşe, 
Ak rukarde, ələtəşe, 
Boy əvoni edə, avə!

VUQAR HƏMATİ (1975)

SƏLOM, ƏZROİI BOLİ

Səlom, əzroil boli !
Okame kəybə, oməyş.
Dılım bə bandi yoli,
Çokbe tikəy rə oməyş.
Tolışim həmə zındə;
Mehmon kəybəo dəşe-
Çı Xıdo mehmon bedə
Vəşi-təşi nibəşe...
Çımı xəlği odəte,
Ekəm qıləy çay, peşom.
Xorəkən bıdəm pate,
Bahardemon, bəşemon.
Peqardedə məmləkət
Nə həx heste, nə imon.
Oməş bıkəş əziyət,
Rə bıbə, nıvindəmon.
Rışvə desə xırtəye,
Ğ� ıyrət çı lınqi jiyo.
Jıqo bizin, pəluye,
Merdi sədə sio kilo.
Zəmini i poə ni,
Də diminə sıredəm.
Əğlon vəşin, koən ni
Vindedəş, jıqo jidəm.

Sıxani moylət bə pul
Dıvu asp tojınedə.
Quşım kore, çaşım ku,
Qəv qəp jəyko tarsedə.
Vem qəp jəy, bışamon boy,
Çənə bovtomən qəpe...
Bışəmon bo hisob doy,
Diyəkəm çokoy bəbe.
Bışamon, çımı boli,
Zəhməte peğət bıbə !
Cayli mandəm de dıli,
Conən rufiku co bə.

HUSEYN TOLIŞ (2007)

ZIVON DASTO ŞEDƏ OXO!

Vəse anə bə han şe.
Sitəm kəşe, dardı  kəşe.
Çanə sute, çanə vəşe
Zıvon dasto şedə oxo!

Dılonədə ço pekəmon,
Əmə botı ko bıkəmon,
Əli rufi şo bıkəmon,
Zıvon dasto şedə oxo!

Həzo-həzoş, kam əbıniş,
Tı orəxə şom əbıniş,
Bə şəğolon dom əbıniş,
Zıvon dasto şedə oxo!

Bandonı ve yolə bande
Çəmə dıl peskande, kande
Im Huseyni barzə vanqe:
Zıvon dasto şedə oxo!

XANƏHMƏD NAHİD (1948)

 ĞƏZƏL

Cəllod ki məsəmbe, kinə, cəllod tınişbən.
Doəkəs çımı umri hejo bə bod, tınişbən.

Zındəş çanədəm cəbrı – cəfo vində ıştıku? 
Kofir nıboşən, kofiri avlod tınişbən.

In zılmı ki, tı karde bəmı, hiçki nıkarde, 
Çı Həccocisən zılmədə ustod tınişbən.

Şeyton ki be ki, bəzni mıni roədə bekarde? 
Bekarde çı ro, şəytonisən zyod tınişbən.

Reçinə kinon, ım rose ki, noz bəkarden,
Həmməysə zılımko, dodı –fəryod tınişbən. 

Iştə umurı eşği roədə noə, Xan Əhməd,
Məjnun votedən, əv hejo, əy dod, tınişbən!

 XANƏLİ TOLIŞ (1940) 

BIBAXŞ MINİ, XIDOLİ 
Dimım siyoy ıştı tono,
Çı həxıku şəm bə kəno. 
Sığşələsə qone qınom,
Bıbaxş, Xıdo, bıbaxş mıni.

Sıftə nıbim aşişbəndə, 
Bə nokəson kındəm ğandə.
Ve kəs mıku qırəy mandə, 
Bıbaxş, Xıdo, bıbaxş mıni.

Həmo şədə manqım, sorım, 
Eqətəşe çəşi ğorum. 
Umujən bə həlol- hərom, 
Bıbaxş, Xıdo, bıbax mıni. 

Konco ki, du darışdəme, 
Bo kiy, keynə tor rıştəme.
Kon bəndə dıl arıştəme?.. 
Bıbaxş, Xıdo, bıbaxş mıni.

Bəon omkay deşdə poşnə, 
Veyım kardə aspətojnə. 
Ji- pom mandə melı- mujnə.
Bıbaxş, Xıdo, bıbaxş mıni.

Omə rujon bəbe çoknə? 
Ğ� oym qətəme ıştı dovnə. 
Eğand çımı səpe soqnə, 
Bıbaxş, Xıdo, bıbaxş mıni.

XANLAR HƏMİD (1954)

ÇE ĞƏŞƏNQE TOLIŞƏ MƏHOL  

Sape beşim, barzə bande,
Saru eşim, dıyo hande,
Babəkiku bamə mande,
Çe ğəşənqe Tolşə məhol.

Mir Mustafa xan çəy zoəy,
Mir Həsən xan conij doəy,
Bı dınyodə nomış noəy,
Çe ğəşənqe Tolşə məhol.

Əv Lankone, Ostoroye,
Əv bə Masalli şə roye,
Əv Likədə barzə doye,
Çe ğəşənqe Tolşə məhol.

Ruşinəye çəmə çaşi,
Tı i ləzi bındın, məşi,
Bə bılbıli bıdə quşi,
Çe ğəşənqe Tolşə məhol.

Boy tı bıstən bandi həvo,
Əçəy limo dardi dəvo,
Həşi beşu, yo voş bıvo,
Çe ğəşənqe Tolşə məhol.

Çıvrəy kinon həşi, oşım,
Az pidəmni çıvra bışom,

Nuni bəhə, ovi peşom,
Çe ğəşənqe Tolşə məhol.

Ğ� urbəti bəy ğəmış varde,
Əv çune şe, bıvrəy qarde,
Çe Xanləri dılış barde,
Çe ğəşənqe Tolşə məhol.

  XODAŞİRİN CƏBİYEV                            

 ÇİÇ BE BƏTI, HA BALƏ?!                  

Har tərəfım kımot be, 
Umrım, conım ğərot be,
Şəvım, rujım nəbot be, 
Perosnime, zılmot be, 
Çiç be bətı, ha balə?!

Bomı pemdəni Həşi,
Haşdə mını yo vəşi,
Bə ovdoni  beməşi,
Ku kardəş çımı çəşi,
Çiç be bətı, ha balə?!

Xəlğ hıtədə, tı əşdəş, 
Bəsə buruti nışdəş.
Papruzu bərk pekəşdəş, 
Iştən-ıştəni kışdəş? 
Çiç be bətı, ha balə?! 
                                                 
Otəşədə vəşedəm, 
Cəhəndımi kəşedəm, 
Az bə zəmin dəşedəm, 
Dardon dasdə eşedəm,
Çiç be bətı, ha balə?! 

Ve nəğılonım hande, 
Ğ� əmonım barzə bande, 
Bomıro  ğəbı kande, 
Tınım bı rujim zande? 
Çiç be bətı, ha balə?! 

Ağlım-huşım sədə ni, 
Bənəy mı, hiç xəstə ni,
Yolə Xıdo məstəni,
Nodoni sə rəsdəni,
Çiç be bətı, ha balə?! 

Ov bim, voşi tılədə,
Dastəm qəte vılədə,
Tasedəş kon xılədə?
Qiniş hampo dılədə,
Çiç be bətı, ha balə?!
               
Az tını vinde həvəs, 
Kəşe zındənim nəfəs,
Dılım bə tanqə ğəfəs,  
Omeydəbiş, çiç be bəs?            
Çiç be bətı, ha balə?!   

Har kəsi so-bə bıbo,             
Kə-kumə obə bıbo,
Zande-zu tobə bıbo,
Ğ� urbət xərobə bıbo,               
Çiç be bətı, ha balə?!  

YADULLA  SAYAD (1961)

 MƏKƏ 

Ranqrisine, bızın, məhol, 
Hes(t)e pələnq, hes(t)e şəğol.
Bo ha kəsi oməkə dıl,
Bə nodoni bovə məkə.

Ovaşt ıştən umri pardi, 
Tov bəhə bə qami, sardi,
Mardəş, bımard bənə merdi,
Bə nomerdi lovə məkə. 

Çokə əməl bıkə bino, 
Muy ğədərən məkə qıno.
Curi bıji, Xıdo tono 
Iştə vırəy yavə məkə!

YUSİF LİKƏBANDIJ (ABBASOV) (1988)

BƏFO Nİ BI ZƏMONİ 

Qıləy inson şedəbusə dınyoku, 
Tı jıqo məzın ki, iqlə con şedə. 
Qıləy con co bedə həzo coniku,
De şəkəsi i həzo inson şedə.

Dınyo ıştə koon səbəro kardə, 
Qılə-qılə əməni dəro kardə,
Im dınyo çan həzo sore ro kardə, 
Çəş kardəni əməni jimon, şedə. 

Rozinim az çı dınyoku ili bo, 
Nohəxəti əbıni oxo jıqo. 
Yusif, tınən hozı bıbi bə dınyo, 
Bəfo ni bı zəmoni, zəmon şedə.

 ZAHİR ƏZƏMƏT (1975)

 BOŞTI ÇƏŞON 

Şanqo nıhıtomən dılə dojonku,
Bıznəmon dıyo to dardım kəşəme.
Iştı lıputonku, ıştı çəşonku,
İ�jən ləzzət bədo dardi peşome.

Az boştı çəşono noxəşim oxo, 
Az boştı çəşono şeir nıvıştəm.
Iştı votəyonku, boştəyo jıqo,
Iştəni botıno hədərə kışdəm?

Tı çoknə novındəş ə sığə dıli? 
Hejo dəvardedəş mıku itonə. 
İ� lısqə omdəni bomı bəboli,
Oxo jıqo nəbe, divojə kinə. 

İ�jən dardi bıdə ıştə çəşiku,
Oxo, zınedəş ki, şine bomıno.
Az tıni, az tıni vində rujiku, 
Dardiku co nəve qone bomıno.

 ZAHİR SANQİN (ƏLİYEV)  (1984) 

DAMƏ MƏBİ

Damə məbi... 
erəx bəmı dıliconə,
 tam- tamijə.
Bıdə dunox bıbə tıni, 
bıdə dəbiyo ə siyo mijə, 
ə siyo çaşon. 
Bıdə həlok bıkən mıni, 
bıdə bımiyom az tamlijə...?

Damə məbi...
erəx bəmı dıliconə,
tam- tamijə... 
Bıdə ın dıl bıkə pır-pır.
Bıdə sino əv pepərı 
bəne kijə...
Bıdə bışum, xəlğ bıvotı: 
–Conış rəxəy... 
fərəxat be... 
dard orəxe...

Damə məbi...
erəx bəmı dıliconə,
tam- tamijə... 
Telə ahi umjən bıkə
bə sukuti. 

Coni dojon pərvoz beyədə qılə-qılə,
dasti dəsu tı bəçımı
biyə çəkuti... 
Qin bıkə ımiyən çaşi vəo,
In beholi akə qılə--
boştı eşği çımı oxon
akə qılə...

ZULFUĞAR ƏHMƏDZODƏ (1898-1942)
 

TOLIŞİ JİMON (poema i poə)

Tolışi məhol, ha xosə vətən, 
Iştı umriku ve soron şedən. 

Ujən zındənin ve kəson tıni, 
Iştı dəvləti, ıştı hestı-ni. 

Dılbə çimənon, ıştı vənəşon,
Koməkiyə roon, ə yolə vişon.

Ə xosə boğçon, məhbubə vılon,
Əyo handedə ha ruj bılbılon. 

Iştı bustonon xavzə, zomsoni, 
In purı-boli hiç vırədə ni.

Iştı biyə doon, ə mivə boğon,
Bə vəyu mandə ə sefə toğon...

Harcurə bırzon vardə ıştı tuk,
Əyo ko kardə həmə yolı- ruk.

Iştı cu ovon bənəy əlmosin,
Moy, mıvı-kijon bə dınyo vəsin.

Iştı kəfşənon purin de vıli,
De şonəpəpu, verdı, bılbıli...

Zımıston omeydən ranqinə bəton,
Bətı rəseədə votdən sıbəton.

Emeydən ıştı çimənonədə,
Mırdovon, tukon, kəfşənonədə...

